
Нобэ ТекIуэныгъэ Иным и махуэщ!

Путин Владимир Урысейм и Президент къулыкъум 
иджы етхуанэу пэрыуващ, хэхыныгъэхэм щытекIуа 
нэужь. А Iуэхум иращIэкIа зэхуэсышхуэр сыхьэтым 
нэблагъэкIэ екIуэкIащ. Накъыгъэм и 7-м щегъэжьауэ 
къэкIуэну илъэсихым (2030 гъэ пщIондэ) къэралыр 
зыунэтIынур, абы зезыгъэужьынур Путин Влади-
мирщ.

КРЕМЛЫМ и Андреевскэ, Александровскэ, Георгиев-
скэ пэшхэм цIыху 2600-м нэблагъэ щызэхуэсат. Зэрыхаб-
зэу, мы Iуэхум ирагъэблэгъат Правительствэм хэтхэр, 
щIыналъэ унафэщIхэр, Конституцэ судым и хеящIэхэр, 
УФ-м и ХэхакIуэ комиссэм и лIыкIуэхэр, жылагъуэ, дин 
лэжьакIуэхэр, Къэрал Думэм и депутатхэр, журналист-
хэр, дзэ къулыкъум пэрытхэр (дзэ Iуэху хэхам щыIэхэри 
ящIыгъуу). Абы ирихьэлIащ Къэбэрдей-Балъкъэр Рес-
публикэм и Iэтащхьэ КIуэкIуэ Казбек, Президентым зи 
дзыхь иригъэзу Къэбэрдей-Балъкъэрым къыбгъэдэкIыу 
хэ хыныгъэхэм хэтахэу Дунейпсо Адыгэ Хасэм и тхьэмадэ 
Сэхъурокъуэ Хьэутий, «Хэкум и зауэлIхэм я унагъуэхэм 
я комитет» Къэбэрдей-Балъкъэр жылагъуэ зэгухьэны-
гъэм и унафэщI Ореховэ Каринэ, «Ни шагу назад» во-
лонтёр зэщIэхъееныгъэм и унафэщI Байсиев Темыр-
жан сымэ. 

ПсэлъапIэм техьэн ипэ, Путин Владимир фIэхъус 
 ярихащ УФ-м ФедерацэмкIэ и Советым и УнафэщI 
 Матвиенкэ Валентинэ, Къэрал Думэм и спикер Воло-
дин Вячеслав, Конституцэ судым и унафэщI Зорькин 
 Валерий сымэ. 

Путин Владимир тхьэрыIуэ ищIа нэужь, УФ-м и Къэрал 
Гимныр къеуащ. АдэкIэ УФ-м и Президентыр къэпсэ-
лъащ. Псом япэу абы къэралым и лIыхъужьхэм, дзэ Iуэху 
хэхам иджыпсту хэтхэм фIыщIэ яхуищIащ, Хэкум и 
 хуитыныгъэмрэ щхьэхуитыныгъэмрэ хъума хъуным 
псэемыблэжу зэрыпэрытыр къыхигъэщри. 

- Урысейм щыпсэу дэтхэнэми фIыщIэ псалъэкIэ зы-
хуэзгъэзэну сыхуейщ, я дзыхь къызагъэзу къулыкъур 
къызэрысхуагъэфэщам папщIэ, - жиIащ Путин Влади-
мир. - Иджыпсту сщIа тхьэрыIуэм къызэрыхэщщи, къэ-
ралым и пашэм и къалэн нэхъыщхьэр Хэкур хъумэным-
рэ цIыхубэм хуэлэжьэнымрэщ. Ар пщIэшхуэщ икIи жэ-
уаплыныгъэ зыпылъщ. Фыкъызогъэгугъэ адэкIи Уры-
сейм и цIыхубэм я шынагъуэншагъэр си дежкIэ Iуэхугъуэ 
нэхъыщхьэ дыдэу зэрыщытынумкIэ. Си фIэщ мэхъу 
 зэман нэхъ гугъухэми дыблэкIыу, нэхъ лъэщыж дызэ-
рыхъунур. Ди зыужьыныгъэм ехьэлIауэ мурадышхуэхэр 
диIэщ. АбыкIэ щIэгъэкъуэныфI къытхуэхъунущ лIэщIы-
гъуэкIэрэ къыддэгъуэгурыкIуа ди лъэпкъ хабзэхэмрэ 
унагъуэхэм илъ зэхущытыкIэ дахэхэмрэ. Дэ адэкIи ды-
хущIэкъунущ Урысейм къыдэлэжьэну хьэзыр дэтхэнэ 
къэралми зэхущытыкIэ дахэ худиIэхэм хэдгъэхъуэну. 
 КъухьэпIэ къэралхэм Iуэху ядэдмыщIэну жытIэу ара-
къым. Ауэ абыхэм къыхахын хуейщ: Урысейм и зыу-
жьыныгъэм лъэпощхьэпо адэкIи къыхуэхъуну я мурад 
хьэмэ мамыру дызэрызэдекIуэкIыну щIыкIэм егупсы-

сыну? Дэ дызыхущIэкъунур мамырыгъэмрэ шына-
гъуэншагъэмрэщ. Тхыдэ къулей диIэщ, ауэ ди блэкIам 
дерс къыхэтхыфу щытын хуейщ зэманым дызыпэщIи-
гъэувэ гъэунэхуныгъэхэм дыпэщIэтыфын хуэдэу. Нобэ 
зэрытлъагъущи, цIыхубэм егъэлъапIэ жэуаплыныгъэр, 
пэжагъыр, цIыхугъэр, лIыгъэр. Хэкум IуэхуфIкIэ, пэжкIэ 
бгъэдэтхэм къэралым и IэнатIэ псоми увыпIэ лъагэхэр 
щагъуэтыным си къару псори есхьэлIэнущ. КъыдэкIуэ-
тей ди щIэблэр зэрыдгъэсэнуми гулъытэ хэха хуэтщIын 
хуейуэ къызолъытэ - Урысейр нэхъ лъэщ хъуныр, къэра-
лым зиужьыныр зэлъытар ахэращ. Къэралым и Прези-
дентым и пщэрылъхэр сыт и лъэныкъуэкIи згъэзэщIэну 
фыкъызогъэгугъэ. Абы щыгъуэми къыхэзгъэщыну сы-
хуейт зи гугъу сщIахэр къыдэхъулIэныр куэдкIэ дызэры-
зэкъуэувэм елъытауэ зэрыщытынур. Ди япэ итахэм ехъу-
лIэныгъэ щIаIар сыт щыгъуи Хэкур япэ ирагъэщу зэ ры-
щытарщ. Ар ди щапхъэу къэкIуэну зэманым зыхуэдгъэ-
хьэзырыпхъэщ. Дызэгъусэу сытри тлъэкIынущ.

УФ-м и Президентыр и къулыкъум зэрыпэрыхьам и 
щIыхькIэ, Кремлым деж топышэ 30 зэдагъэуащ. АдэкIэ 
Путин Владимир Соборнэ утым щеплъащ Президент 
полкым хэтхэм ягъэхьэзыра зыкъэгъэлъэгъуэныгъэм. 
Ар щIалэхэм ехъуэхъуащ полкыр къызэрызэрагъэпэщ-
рэ илъэс 88-рэ зэрырикъумкIэ. 

Путин Владимир хэту Благовещенкэ соборым ще-
кIуэкIа тхьэелъэIур иуха нэужь, Патриарх Кирилл къэра-
лым и Президентым  ехъуэхъуащ и гур мамыру, зэувэлIа 
IэнатIэ мытыншыр къехъулIэу лэжьэну.

КъБР-м и Iэтащхьэ КIуэкIуэ Казбек Iуэхур зэрекIуэкIам 
щытепсэлъыхьым къыхигъэщащ Урысейм дежкIи дуней 
псом ехьэлIауи мыхьэнэшхуэ зиIэ политикэ Iуэхугъуэ 
къызэрыхъуар.

- Урысей Федерацэм и Президенту цIыхухэм хаха Пу-
тин Владимир и къулыкъум пэрыхьащ. Иджыблагъэ абы 
Федеральнэ Зэхуэсым Зэрызыхуигъэзам щигъэбелджы-
лащ къэралым зэрызиужьыну гъуэгумрэ ар зэдгъэ-
хъулIэн папщIэ, щIыналъэхэм ди къалэн нэхъыщ хьэ хэм-
рэ, - жеIэ КъБР-м и Iэтащхьэм. - Нобэ дигурэ ди щхьэрэ 
зэ телъу ипэкIэ дыкIуэтэфыну къыщIэкIынтэкъым ди 
 экономикэм и лъабжьэр быдэу щымытамэ, социальнэ 
Iуэхухэм гулъытэ хэха ямыIамэ, цIыхубэм ди пашэм 
дзыхь иримыгъэзу щытамэ. Апхуэдэ ехъулIэныгъэхэр зи 
фIыгъэр ди Президентым лэжьыгъэшхуэ зэрыригъэ-
кIуэкIарщ, Урысеймрэ абы и цIыхухэмрэ ар хуэпэжу зэ-
рыбгъэдэтырщ. Ди Хэкур къарууншэ ящIыныр я гуращэу 
къытпэщIэува къэралхэм Урысейр хахуэу япэщIэтщ, ди 
щIалэхэм лIыгъэ яхэлъу ди къэкIуэнур яхъумэ. Къэра-
лым и пашэм и къэпсэлъэныгъэр Урысейм и текIуэ-
ныгъэм теухуа псалъэхэмкIэ иухащ: «Дызэгъусэу сыт 
хуэдэ гъэунэхуныгъэми дыпхыкIыфынущ икIи ди мурад-
хэр къыдэхъулIэнущ. Дызэкъуэтмэ, дытекIуэнущ!» Къэ-
бэрдей-Балъкъэр щIыналъэм а псалъэхэр ди гъуазэу 
сыт щыгъуи дыщIыгъунущ ди Президент Путин Влади-
мир!

БАГЪЭТЫР  Луизэ.

Къэбэрдей-Балъкъэрым щыпсэухэу пщIэ зы-
хуэсщIхэ!

Ди ветеран лъапIэхэ!
ТекIуэныгъэм и махуэшхуэмкIэ гурэ псэкIэ сыны-

вохъуэхъу! 
Нэхъ лъагэ щымыIэу дгъэлъапIэ мы махуэшхуэр 

лъэпкъ зэкъуэтыныгъэм, зауэлIым и пщIэмрэ и лIы-
гъэмрэ, фашист зэрыпхъуакIуэхэм япэщIэту ди                   
Хэкум и хуитыныгъэр зыхъума ди адэхэм, адэ-
шхуэхэм, абыхэм я адэжхэм зэрахьа лIыгъэм я 
 дамыгъэщ. 

Илъэс пщIы бжыгъэхэр блэкI пэтми, мы махуэр 
псэм и къарум, бий гущIэгъуншэр зэтезыкъута, Хэкур 
къезыгъэла, ЕтIуанэ дунейпсо зауэр за хуагъэр текIуэу 
езыгъэуха, къикIуэт зымыщIэ ди цIыхубэм яхэлъ зы-
хъумэжыныгъэ къарум, я псэм и быдагъым я нэщэнэ 
дахэу къонэ. 

Дэ зэи тщыгъупщэнукъым ди республикэми зэ-
рыкъэралуи а ТекIуэныгъэм щIата уасэр. Дып сэухукIэ 
дгъэлъэпIэнущ Хэкум папщIэ зи псэр зытахэм я цIэ-
хэр, бэлыхь псоми пхыкIыу, къимы кIуэту бийм текIуа 
лIыхъужьхэм зэрахьа лIыгъэм дригушхуэнущ.

Мы махуэм дэ гумрэ псэмрэ къабгъэдэкI фIыщIэ 
псалъэхэр яхудогъазэ Хэку зауэшхуэм хэтахэм, я къа-
рури гуащIэри фронтым щыIэхэмрэ Те кIуэныгъэмрэ 
трагъэкIуадэу, псэемыблэжу тылым щылэжьахэм. 
Абыхэм Хэкум папщIэ зэрахьа лIыгъэр ди дежкIэ 
 щапхъэу, хэкупсэ гурыщIэмрэ абы цIыхум хуиIэпхъэ 
лъагъуныгъэмрэ я дамыгъэу щытынущ. 

Шэч хэмылъу, дэ фIыщIэшхуэ яхудощI, нобэ гуэрым 
къызэщIэрыуэжа нацизмэм гъуэгу ирамытын пап-
щIэ, псэемыблэжу дзэ Iуэху хэхам хэту Хэкум и гъу-
напкъэр зыхъумэхэм. Апхуэдэхэм яб гъурытщ Къэ-
бэрдей-Балъкъэрым щыщ щIалэ  хахуэхэри. Дэ дро-
гушхуэ абыхэм икIи икIэщIыпIэ кIэ ТекIуэныгъэр я 
Iэпэгъууу я жьэгу пащхьэ  къекIуэлIэжыну дохъуэхъу. 

Ди хэкуэгъу лъапIэхэ! 
ТекIуэныгъэм лъабжьэ быдэ хуэхъуар лъэпкъ куэду 

зэхэт ди къэралышхуэм и цIыхубэр зэрызэ къуэтырщ. 
А зэкъуэтыныгъэрщ нобэми ди Хэкушхуэр къэзы-
хъумэр, Урысейм къэкIуэну дахэ зэриIэр уи фIэщ ищIу 
фIым ущызыгъэгугъыр. 

Сынывохъуэхъу, си хэкуэгъу лъапIэхэ! ИугъащIэ 
ТекIуэныгъэм и махуэм!

Узыншагъэ быдэр, фIыгъуэр, ехъулIэныгъэр фи 
Iэпэгъуу фыпсэуну сигукIи си псэкIи сыныво хъуэхъу!

Путин Владимир и къулыкъум пэрохьэ

КъБР-м и Iэтащхьэ КIуэкIуэ Казбек 
ТекIуэныгъэм и махуэм ирихьэлIэу

цIыхухэм зэрехъуэхъур

Сурэтыр 
Къарей Элинэ 

трихащ.

Гъэгушхуэным и IуэхукIэ
Къэбэрдей-Балъкъэр Республикэм

и Iэтащхьэм и Унафэ
Илъэс куэд лъандэрэ хьэлэлу зэрылэжьам икIи цIыхубэ 

хъыбарегъащIэ IэнатIэм зегъэужьыным хэлъхьэныгъэшхуэ 
зэрыхуищIам папщIэ Къэбэрдей-Балъкъэр Республикэм и 
Iэтащхьэм и фIыщIэ хуэщIын Къудей Владимир Жантемыр 
и къуэм.

  Къэбэрдей-Балъкъэр Республикэм
  и Iэтащхьэ                                   КIУЭКIУЭ  Казбек
Налшык къалэ
2024 гъэм накъыгъэм и 6-м
№48-РГ

КъБР-м и Парламентым и УнафэщI Егоровэ 
Татьянэ республикэм и хабзэубзыху орган нэ-
хъыщхьэм и Президиумым и зэIущIэ ири-
гъэкIуэкIащ. Ар къыщызэIуихым, Егоровэ Та-
тьянэ депутатхэм ехъуэхъуащ махуэшхуэ 
къэб лэгъамкIэ:

- ТЕКIУЭНЫГЪЭМ и махуэшхуэр къызэрыблэ-
гъамкIэ си гуапэу сынывохъуэхъу. 1945 гъэм 
 накъыгъэм и 9-р цIыхубэр зэрыпагэ, зэрыгуш-
хуэ, ди къэралым и тхыдэм дыщэпскIэ хатха 
 махуэщ. Хэку зауэшхуэм хэта ди адэжьхэм, 
тылым и лэжьакIуэхэр сыт щыгъуи ди щапхъэу 
щытынущ, яхэлъа лIыгъэмрэ хахуагъэмрэ, Хэ-
кур фIыуэ зэралъэгъуамрэ зэрыхуэпэжамрэ 
тщыгъупщэнукъым. Абыхэм я фэеплъырщ дэ 
лъэрызехьэ ды зыщIыр, сыт хуэдэ гъэунэхуны-
гъэми дыпхызыгъэкIыр. Апхуэдэ махуэшхуэхэм 
Урысейм щып сэухэр дызэкъуегъэувэ, иджыпсту 
дзэ Iуэху хэхам хахуэу хэт ди лIыхъужьхэр тре-
гъэгушхуэ, - жиIащ КъБР-м и Парламентым и 
УнафэщIым.

Егоровэ Татьянэ къызэхуэсахэм ехъуэхъуащ 
узыншагъэ быдэ щымыщIэну, бэIутIэIуншэу 
псэуну, ехъулIэныгъэхэр яIэну. 

ЗэIущIэм депутатхэр щыхэплъащ «Хэхыны-
гъэхэмрэ референдумхэмрэ ятеухуа республи -
кэ закон щхьэхуэхэм зэхъуэкIыныгъэхэр хэлъ-
хьэ ным и IуэхукIэ» КъБР-м и законым и проек-

тым. КъБР-м и Парламентым Законодатель-
ствэмрэ щIыпIэ унафэр зехьэнымкIэ и 
ко митетым и унафэщI Мэлбахъуэ Борис къы-
зэрыхигъэщамкIэ, законопроектыр ягъэхьэ-
зыращ «УФ-м и хабзэубзыху акт щхьэхуэхэмрэ 
УФ-м щыпсэухэр референдумым хэтыну яIэ 
 хуитыныгъэхэм я лъабжьэм теухуауэ» Феде-
ральнэ законым зэхъуэкIы ныгъэхэр хэлъхьэ -
ным ехьэлIауэ» Федеральнэ законыр къызэ-
ращтам ипкъ иткIэ. Дэфтэрым хэлъхьэжып-
хъэхэр къагъэлъэгъуа нэужь, КъБР-м и Парла-
ментым и зи чэзу зэIущIэм къыщащтэну 
къы халъхьэнущ.

Депутатхэр тепсэлъыхьащ мэкъумэшым 
зэран хуэхъу псэущхьэхэм ехьэлIа гугъуехьхэм, 
мэзым щыщ щIы Iыхьэ 2024 - 2025 гъэхэм 
бэджэнду щаткIэ хуагъэув уасэ нэхъ мащIэр яуб-
зыхуным, балигъ ныбжьым нэмысахэр унэм 
зэрыщрагъаджэ щIыкIэм, нэгъуэщIхэми ятеу-
хуауэ щIыналъэхэм я хабзэ жэрдэмхэмрэ зэ-
рызыхуагъазэмрэ. 

ЗэIущIэм зэрыщаубзыхуамкIэ, КъБР-м и Пар-
ламентым и зи чэзу зэIущIэр накъыгъэм и 23-м 
екIуэкIынущ. Депутатхэр арэзы техъуащ рес-
публикэм и щэнхабзэм хэлъхьэныгъэ хуэзыщI 
цIыху зыбжанэ КъБР-м и Парламентым и ЩIыхь 
тхылъкIэ зэрагъэпажэнум. 

КъБР-м и Парламентым и
 пресс-IуэхущIапIэ.

Хэку зауэшхуэм ТекIуэныгъэ 
иныр ди къэралым къызэрыщихь-
рэ илъэс 79-рэ зэрырикъум и 
щIыхь кIэ накъыгъэм и 6 - 9-хэм рес-
публикэм щекIуэкIащ дзэ-псэкупсэ 
автопробегыр. Хэку зауэшхуэм и 
лIыхъужьхэм я щIыхькIэ Iуэхур 
къы зэригъэпэщащ Урысейм и 
 ДОСААФ-м и щIыналъэ къудамэм. 

НАЛШЫК къалэм «МафIэ мыу-
жьы хым» деж фэеплъ пэкIу щра-
гъэкIуэкIри, адэкIэ Iуэхум щыпащащ 
щIыналъэм и районхэм. Автомо-
бильхэр ягъэщIэрэщIащ Урысейм и 
ныпхэмкIэ. 

ПэкIум щытепсэлъыхьащ Хэку за-
уэш хуэм и тхыдэм, абы щызэрахьа 
лIыхъужьыгъэм, зауэм лIыгъэ къы-
щызыгъэлъэгъуахэм хуагъэфэща 
да мыгъэхэм. Абы хэтащ къулыкъу-
щIэхэр, жылагъуэ лэжьакIуэхэр, шко-
лакIуэхэр. Зауэм хэкIуэдахэм дакъи-
къэкIэ яхуэщыгъуа нэужь, я фэеп-
лъым удз гъэгъахэр тралъхьащ. 

- 1941-1942 екIуэкIа зауэр ди къэра-
лым, совет сэлэтым я текIуэныгъэкIэ 
иухауэ щытащ. Ди щхьэр яхудо-
гъэщхъ зауэ губгъуэм итахэм, къэра-
лым и къэкIуэнум зи псэ щIэзыта хэм, 

нобэм псэууэ къэса ди ветеран лъа-
пIэхэм. Ди щIэблэм ящIэн хуейщ ди 
тхыдэр, зыхащIапхъэщ нэхъыжьхэм 
къалъыкъуэкIа лIыгъэм и инагъыр, - 
жиIащ Урысейм и  ДОСААФ-м и 
Къэбэрдей-Балъкъэр къудамэм и 
Ветеранхэм я советым и унафэщI 
Мацыхъу Хъусен. Абы къыхигъэщащ 
Ветеранхэм я советым щIэблэм я 
псэкупсэ гъэсэныгъэм  теухуауэ лэ-
жьыгъэш хуэ зэрыригъэ кIуэкIыр икIи 
я школхэм ныбжьы щIэхэр щеджэмэ 
зэрагуапэр яж ри Iащ. 

ДОСААФ-м и лэжьакIуэ ЗэкIуий 
Мухьэжид жиIащ автопробегыр Те-
кIуэ ныгъэр къытхуэзыхьахэм я 
щIыхь кIэ зэрызэхаублар. 

- Уасэшхуэ щIатащ ди ТекIуэны-
гъэм. Дэ иджы абы дыхуэфэщэн 
 хуейщ. Нобэ зауэ Iуэху хэхам хэт ди 
щIалэхэм дакъуэтыпхъэщ, - жиIащ 
абы. 

Автопробегым хэтхэр Хэку за-
уэшхуэм и фэеплъу республикэм 
щыIэ хэм къыщыувыIэурэ пэкIухэр 
ирагъэкIуэкIащ, зи псэ зытахэм 
яхуэщыгъуащ. 

ГЪУЭТ Синэ. 

УФ-м и Президент Путин Владимир Iэ 
щIидзащ «2030 гъэ пщIондэ, къы кIэ-
лъы кIуэу 2036 гъэм нэсыху Урысей Фе-
дерацэм зэрызиужьыну унэтIы ныгъэ 
нэхъыщхьэхэм я IуэхукIэ» указым. Абы 
теухуа и еплъыкIэр къи гъэ лъэ гъуащ  
 КъБР-м и Iэтащхьэ КIуэкIуэ Казбек.

«СТРАТЕГИЕ мыхьэнэ зиIэ мы дэф -
тэ рымкIэ къэрал УнафэщIым Урысейм 
и экономикэ зыужьыныгъэм социальнэ 
и лъэныкъуэкIэ унэтIыныгъэщIэ хелъ-
хьэ. Дэ аргуэру ди нэгу щIокI ди Пре-

ЦIыхубэр зэрыпагэ, зэрыгушхуэ

Къэбэрдей-Балъкъэр Республикэм и прокуратурэм щIа-
лэгъуалэр хэкупсэу къэгъэтэджыным хуэгъэпса я лэжьы-
гъэм хиубыдэу, я Ветеранхэм и советыр щIыгъуу, «Ладья» 
клубым щригъэкIуэкIащ шахматымкIэ зэпеуэ. Ар теухуат 
ТекIуэныгъэ Иныр илъэс 79-рэ зэрырикъур зэрыдгъэлъа-
пIэм. 

ТУРНИРЫМ хэтащ прокуратурэм и лэжьакIуэхэр, ветеран-
хэр, абыхэм я унагъуэхэм ящыщхэр. 

Зэхьэзэхуэм бжьыпэр щаубыдащ цIыхуищым. ЩIыхь 
тхылъ щхьэхуэрэ саугъэтхэмрэ, апхуэдэуи Хэкур зыхъумахэм 
зэрахьа лIыгъэм теухуа тхылъхэр иратащ зэпеуэм хэта ныб-
жьыщIэхэм. 

Зэпеуэр егъэкIуэкIынымкIэ къазэрыдэIэпыкъуам папщIэ 
фIыщIэ хуащIащ «Ладья» спорт школ» IуэхущIапIэм и лэ-
жьакIуэхэу Къудей Русланрэ Щыхьмырзэ ФатIимэрэ. 

 БАХЪСЭН Ланэ.

ЩIэблэр ягъасэ

Ди щхьэр яхудогъэщхъ

зидентым къалэн пыухыкIахэр зэ-
ригъэувыр икIи ахэр ехъулIэныгъэкIэ 
зэрагъэзащIэр - апхуэдэхэщ унэтIыны-
гъэ псори къы зэщIэзыубыдэу щIына-
лъэ псоми щыIэ лъэпкъ проектхэмрэ 
федеральнэ программэхэмрэ.

УнафэщIэм къызэщIиубыдащ къэра-
лым дежкIэ мыхьэнэшхуэ зиIэ Iуэху гъуэ 
нэхъыщхьэхэу иджыпсту зи ужь итхэр, 
а хэр нэхъ щIэгъэхуэбжьауэ зэрегъэкIуэ-
кIыпхъэм хуэунэтIауэ. Абы хохьэ жыла-
гъуэр хъумэныр, узыншагъэр егъэ фIэ-
кIуэныр, цIыхухэм я зэIузэпэщ псэукIэм 

хэгъэхъуэныр, унагъуэр дэIыгъыныр, 
тхьэмыщкIагъэр нэхъ мащIэ щIыныр, 
дэтхэнэми и зэфIэкIым зегъэужьыныр, 
ар гъащIэм къыщагъэсэбэпыфу егъэ-
сэныр, шынагъуэншэу икIи тыншыпIэм 
хуэщIауэ псэукIэр къызэгъэпэщыныр, 
щIыуэпс, экономикэ зэпIэзэрытыгъэр, 
технологие пашэныгъэр, къэрал, щIы-
пIэ Iуэхухэр зегъэкIуэныр бжыгъэры-
лъанэм тегъэхьэныр.

Ахэр псори хуэунэтIащ цIыхухэм я 
псэукIэр егъэфIэкIуэным, зэхъуэкIыны-
гъэшхуэхэр щекIуэкI къэралым щыпсэу-

ну икIи щылэжьэну къытщIэхъуэ щIэб-
лэм я къэкIуэным. Ди къэралыр йофIа-
кIуэ, нэхъ лъэщ мэхъу, абы егъэ леяуэ 
псын щIэу зеужь. Дэ дрогушхуэ ди къэ-
ра лыгъуэм, апхуэдэуи лъэпкъыбэу зэ-
хэт, зэфIэкI зэмылIэужьыгъуэхэр зиIэ 
Уры сей лъэщыр зи гъусэу дыухуэ ди 
УнафэщIым.

Шэч къытесхьэркъым ди Президе -
тым къытхуигъэува къалэн псори зэ-
рызэдгъэхъулIэфынум», - щитхащ рес-
публикэм и Iэтащхьэм и телеграм на-
пэкIуэцIым.

Мы махуэхэм

Зыгъэхьэзырар
ЩХЬЭЩЭМЫЩI  Изэщ.

Хэкум  игъэгушхуэр
хахуэ  мэхъу.

Лъэпкъ Iущыгъэ:

ТекIуэныгъэм и махуэр зэрыхэгъэгуу гуфIэу зыIущIэщ. 
Балигъ хэм я дежкIэ ар Хэку зауэшхуэм хэкIуэдахэмрэ къы хэ-
кIыжыну зи насып къихьахэмрэ ягу къыщагъэкIыж зэманщ. Са-
бийхэм я дежкIэ ар дерс хэхыпIэ яхуэхъу гуфIэгъуэ зэIущIэ бжы-
гъэн шэхэр щыхузэхашэ пIалъэщ. Сыт хуэдэ ныбжь цIыхур итми, 
абы дыгъэ къепсыр къелъыхъуэ, уафэ къащхъуэмрэ щIылъэ 
щхъуантIэмрэ и псэм щегъафIэ, мамырыгъэр гурэ псэкIэ еухуэ. 
Къэбэрдей-Балъкъэрым къыщыдэкI сабий журналхэми «Полк 
уахътыншэм» къыхилъхьа махуэщI жэрдэмхэм пэIэщIэ зы-
хуащIакъым, гуапэу хыхьащ.

КЪЭБЭРДЕЙ-Балъкъэрым адыгэбзэкIэ къыщыдэкI «Нур», балъ-
къэрыбзэкIэ - «Нюр», урысыбзэкIэ - «Солнышко» сабий журналхэр 
дунейм къытехьэн зэрырагъажьэрэ я лэжьыгъэр къыдэкIуэтей 
щIэблэм я зэхэщIыкIым зегъэужьыным, я анэдэлъхубзэм пщIэ 
 хуащIу къэгъэтэджыным, къызыхэкIа лъэпкъхэм къадэгъуэ-
гурыкIуэ щэнхабзэм щыгъэгъуэзэным, зи зэчийр лъагэ я ныб-
жьэгъу цIыкIухэм я хъыбархэр яхуэIуэтэным, щапхъэ зытепх хъуну 
нэхъыжьыфIхэм я тхыдэжьхэм щIэгъэдэIуным толажьэ. Накъыгъэ 
мазэм дунейм къытехьэ къыдэкIыгъуэхэми а къалэныр зыщхьэща-
хыркъым.

Къэралышхуэм къыщыхалъхьа жэрдэмым тету, журналхэм я на-
пэкIуэцIхэр хухахынущ нэхъыжьхэм я фэеплъхэр хъумэным 
хуэунэтIауэ «Полк уахътыншэ» жылагъуэ зэгухьэныгъэм и лэжьы-
гъэр зэригъэпсым, ар унагъуэ тхыдэр хэIущIыIу щIыным, къэрал-
псо тхыдэм и жыпхъэм игъэувэным ехьэлIауэ зэригъэпэщ жэр-
дэмхэм.

Журналхэм къытехуэну тхыгъэхэр теухуауэ щытынущ Хэку за-
уэшхуэм хэта ди нэхъыжьыфIхэм я лIыгъэм, зэрахьа хахуагъэм, 
ТекIуэныгъэм щыIущIэм зыхащIа гурыщIэм, къэкIуэжа нэужь, 
къызыхыхьэжахэм яIа дуней гуфIэгъуэм. ЯIуэтэжыну щIэхъуэпсу, 
ауэ щIыпIэрэ Iэмалрэ ямыIэу гукъэкIыж къудейуэ къанэ хъыбархэр 
дяпэкIэ илъэс къэс журналхэм традзэнущ, цIыху нэхъыбэм лъа-
гъэIэсынущ.

Къыхэгъэщын хуейщ ди щIыналъэм щызекIуэ лъэпкъыбзэхэмкIэ 
дунейм къыщытехьэ сабий журналхэм япэ тедзэгъуэу къытехуэну 
тхыгъэхэр КъБР-м и Архив къулыкъущIапIэм зэригъэхьэзырыр, ар 
сабийхэм къазэрыгурыIуэну бзэм журналхэм я редакцэхэр 
зэрелэжьыр.

ШУРДЫМ Динэ.

Накъыгъэм и 9,
махуэку

ТекIуэныгъэм и махуэщ
Щыпсэу щIыпIэхэр зыхъуэж 

бзухэм я дунейпсо махуэщ
Захуагъэм тету сату щIыным 

и дунейпсо махуэщ
1910 гъэм къалъхуащ ре-

жиссёр, КъБР-м гъуазджэхэм-
кIэ щIыхь зиIэ и лэжьакIуэ Мыд 
Хьэжмусэ.

1927 гъэм къалъхуащ Социа-
лист Лэжьыгъэм и ЛIыхъужь 
Бакъ Нарзан.

1927 гъэм къалъхуащ къэрал 
лэжьакIуэ, УФ-м щIыхь зиIэ и 
связист Ефэнды Батий.

1927 гъэм къалъхуащ Социа-
лист Лэжьыгъэм и ЛIыхъужь 
Тхьэкъуахъуэ Башир.

1931 гъэм къалъхуащ Социа-
лист Лэжьыгъэм и ЛIыхъужь 
Пэнагуэ Азэмэтджэрий.

1933 гъэм къалъхуащ КъБР-м 
щIыхь зиIэ и артист Сэкрэк 
Мухьэдин.

1943 гъэм къалъхуащ КъБР-м 
щIыхь зиIэ и артист Атэлыкъ 
Къэралбий.

1951 гъэм къалъхуащ мэкъу-
мэш щIэныгъэхэмкIэ доктор, 
УФ-ми КъБР-ми щIэныгъэхэм-
кIэ щIыхь зиIэ я лэжьакIуэ Блий 
Станислав.

Дунейм и щытыкIэнур
«pogoda.yandex.ru» сайтым 
зэритымкIэ, республикэм пшэр 
техьэ-текIыу щыщытынущ. Хуа-
бэр махуэм градус 13 - 17, жэ-
щым градус 11 щыхъунущ. 

Накъыгъэм и 10,
мэрем

1916 гъэм къалъхуащ Совет 
Союзым и ЛIыхъужь Къуэны-
къуей Назир.

1929 гъэм къалъхуащ усакIуэ, 
КъБР-м щэнхабзэмкIэ щIыхь 
зиIэ и лэжьакIуэ ХьэIупщы Ло-
лэ.

1937 гъэм къалъхуащ усакIуэ 
ХьэцIыкIу Хьэсэн.

1944 гъэм къалъхуащ къэрал 

Щхьэлыкъуэ сабий сад №2-м щекIуэкIащ ТекIуэныгъэм и махуэшхуэм ехьэлIа пшыхь. Абы и 
гъэсэнхэр къеджащ зауэмрэ ТекIуэныгъэ Инымрэ теухуа сабий усэхэм, ягъэзэщIащ уэрэдхэр, 
 1941-1945 гъэхэр къызыхэщыж теплъэ гъуэхэр ягъэлъэгъуащ. ЩIэблэм Хэкур фIыуэ  ялъагъуу, 
 гущIэгъу яхэлъу, блэкIам пщIэ хуащIу къэгъэтэджынымкIэ апхуэдэ Iуэхугъуэхэр сэбэп мэхъу.

Къэбэрдей-Балъкъэрым и Оперативнэ штабыр республикэм 
щыпсэухэмрэ абы и хьэщIэхэмрэ йохъуэхъу ТекIуэныгъэ Иным 
и махуэшхуэмкIэ икIи ахэр къыхуреджэ сакъыну, терроризмэм 
зы щыхъумэнымкIэ хабзэхэр ягъэзэщIэну: 

– щытыкIэ къызэрымыкIуэхэр, дыкъэзыухъуреихьхэм я дежкIэ 
шынагъуэ къэзышэнкIэ хъунухэр къэвмыгъэхъу; 

– автотранспортыр абы хухэха щIыпIэхэм деж щывгъэув; 
– хьэпшыпхэм, автомашинэхэм шэч яхуэфщIамэ, апхуэдэуи те-

ракт ирагъэкIуэкIыну мурад зэраIэм, къагъауэ Iэмэпсымэхэр, 
пкъыгъуэхэр цIыхухэм зэраIыгъым фыщыгъуазэмэ, щIэпхъаджа-
гъэ лэжьыным пыщIахэм ятеухуа хъыбар гуэр къыфIэрыхьэмэ, ха-
бзэхъумэ IэнатIэхэмрэ экстреннэ къулыкъущIапIэхэмрэ икIэ щIы-
пIэкIэ хъыбар евгъащIэ;

– хабзэхъумэ IэнатIэхэм я лэжьакIуэхэмрэ цIыху куэд щызэхуэс 
Iуэхухэр щекIуэкIкIэ хабзэр къызэгъэпэщынымкIэ жэуап зыхьхэмрэ 
къагъэувхэр вгъэзащIэ.

Дэтхэнэ зы хъыбарри нэсу къапщытэнущ, къаIэрыхьа псоми яте-
ухуа Iуэхухэр зэфIагъэкIынущ, цIыхухэм я шынагъуэншагъэр къызэ-
гъэпэщын папщIэ. 

КъБР-м щыIэ Оперативнэ штабым шэч зыхуащIым ехьэлIа хъы-
бар къаIэрызыгъэхьахэр хэIущIыIу ищIынукъым, апхуэдэуи фIыщIэ 
яхуещI республикэм щыпсэухэм зэрызэхащIыкIым папщIэ. 

«Линэ пщтыр» телефонхэр:
- КъБР-м щыIэ Оперативнэ штабым: 48-15-48; 
- Урысей ФСБ-м и управленэу КъБР-м щыIэм: 48-15-81 (дзыхь зра-

гъэз телефон);
– КъБР-м щыIэ МВД-м: 40-49-10 (плъыр часть), 49-50-62 (дзыхь 

зрагъэз телефон);
- Урысейм и Следственнэ комитетым и Следственнэ управленэу 

КъБР-м щыIэм: 77-64-22 (дзыхь зрагъэз телефон);
- Урысей МЧС-м и Управленэ нэхъыщхьэу КъБР-м щыIэм: 39-99-

99 (плъыр часть).
 КъБР-м щыIэ Оперативнэ штаб.

Сакъыныгъэр нэхъыщхьэщ

«Полк уахътыншэр» - 
сабий журналхэм

Жылагъуэ

Хэкур фIыуэ ялъагъун папщIэ

лэжьакIуэ, экономикэ щIэны-
гъэхэмкIэ доктор, профессор 
Щоджэн Мухьэмэд.

1948 гъэм къалъхуащ усакIуэ 
Къуныжь ХьэIишэт.

Дунейм и щытыкIэнур
«pogoda.yandex.ru» сайтым 
зэритымкIэ, республикэм уэшх 
къыщешхынущ. Хуабэр махуэм 
градуси 10 - 11, жэщым градуси 
10 щыхъунущ. 

Накъыгъэм и 11,
щэбэт

1934 гъэм КъБР-м Промыш-
лен ностымкIэ и управленэ къы-
зэрагъэпэщащ.

1931 гъэм къалъхуащ фило-
софие щIэныгъэхэмкIэ доктор, 
профессор АфэщIыж Марат.

1969 гъэм къалъхуащ КъБР-м 
и Правительствэм и УнафэщI, 
республикэм щIыхь зиIэ и эко-
номист Мусуков Алий.

Дунейм и щытыкIэнур
«pogoda.yandex.ru» сайтым зэ-
ритымкIэ, республикэм уфауэ 
щыщытынущ. Хуабэр махуэм 
градус 11 - 16, жэщым градус 13 
щыхъунущ.

Накъыгъэм и 12, 
тхьэмахуэ

Медсестрам и дунейпсо ма-
хуэщ

1954 гъэм Налшык политехни-
кэ техникум къыщызэIуахащ.

1916 гъэм къалъхуащ Социа-
лист Лэжьыгъэм и ЛIыхъужь 
Аргун Iэбубэчыр.

1917 гъэм къалъхуащ Абхъа-
зым и цIыхубэ усакIуэ, Социа-
лист Лэжьыгъэм и ЛIыхъужь 
Шинкубэ Бэгърат.

1920 гъэм къалъхуащ КъБР-м 
щIыхь зиIэ и артист Хьэщы-
къуей  Билал.

1935 гъэм къалъхуащ публи-
цист, КъБР-м щIыхь зиIэ и жур-
налист Уэрыш Нурхьэлий.

1936 гъэм къалъхуащ шэр-
джэс еджагъэшхуэ, IуэрыIуа-
тэдж, КъШР-м щIыхь зиIэ и 
журналист Брат Хьэсин.

1984 гъэм къалъхуащ «Адыгэ 
псалъэ» газетым и сурэттех 
 Къарей Элинэ.

Дунейм и щытыкIэнур
«pogoda.yandex.ru» сайтым зэ-
ритымкIэ, республикэм уэшх 
къы щешхынущ.  Хуабэр ма-
хуэм   градус 12 - 13, жэщым гра-
дус 11 щыхъунущ.

Накъыгъэм и 13,
блыщхьэ

УФ-м и Тенджыз ФIыцIэ 
флотым и махуэщ

1913 гъэм къалъхуащ тхакIуэ, 
КъБР-м щэнхабзэмкIэ щIыхь 
зиIэ и лэжьакIуэ Гъубж Мухьэ-
дин.

1924 гъэм къалъхуащ Уры-
сейм и ЛIыхъужь Къардэн 
Уэхьид.

1939 гъэм къалъхуащ УФ-м 
пщIэ зиIэ и ухуакIуэ, УФ-м пщIэ 
зиIэ и гъуэгуухуэ, «Мостстрой» 
ОО-м и генеральнэ директору 
лэжьа Джэрыджэ Къанщо-
бий.

1965 гъэм къалъхуащ 
 КъБР-м, Ингушым щIыхь зиIэ я 
артист Зеущэ Iэуес.

1969 гъэм къалъхуащ усакIуэ, 
драматург, УФ-м и драматург-
хэм я зэпеуэм и лауреат, 
 КъБР-м щIыхь зиIэ и журна-
лист, «Горянка» газетым и ре-
дактор нэхъыщхьэ Къаныкъуэ 
Заринэ.

Дунейм и щытыкIэнур
«pogoda.yandex.ru» сайтым зэ-
ритымкIэ, республикэм уэшх 
къыщешхынущ. Хуабэр махуэм 
градус 12 - 15, жэщым градуси 8 
щыхъунущ.

АДЫГЭ ныпым и махуэм и 
жьауэм щIэту зэхашами, зэIу-
щIэм адыгэбзэм, адыгэ щэнха-
бзэм, лъэпкъ хабзэхэм ехьэлIа 
Iуэхугъуэ гъэщIэгъуэн куэд 
къыщаIэтащ. Абы къыхыхьа 
адыгэ студентхэм гупитIу за-
гуэшри, тхыдэмрэ IуэрыIуа-
тэмкIэ ябгъэдэлъ щIэныгъэм-
кIэ зэныкъуэкъуу хьэрхуэр гуи-
мыхуж ирахьэкIащ. Къищы- 
 нэмыщIауэ, щIалэгъуалэр 
адыгэ усакIуэхэмрэ тхакIуэ-
хэмрэ я IэдакъэщIэкIхэм ящыщ 
пычыгъуэхэм гукIэ къеджащ, 
къэфэкIэм зэрыхуэIэзэр ягъэ-
лъэгъуащ, лъэпкъ макъамэ 
Iэмэпсымэхэм пшыналъэ зэ-
мы лIэужьыгъуэхэр кърагъэ-
кIащ.

«КъызыхэкIыр гурыIуэгъуэ-
ми, хамэ щIыналъэм къикIыу 
къытхуэкIуэж ди лъэпкъэгъу 
щIалэгъуалэм ящыщу адыгэб-
зэр зыщIэр мащIэ дыдэщ.  Ауэ 
ар зэзыгъэщIэну хуэмейуэ  зы 
цIыху закъуи яхэткъым. Дэ 
 едгъэкIуэкI курсхэм къагъэ-
лъэгъуащ бзэр абыхэм щIэ -        
хыу къызэрапхъуатэр, уеблэмэ, 
 игъуэ щихуэкIэ, къагъэсэбэпы-
ну зэрыхущIэкъур», - жиIащ 
иригъэкIуэкIа лэжьыгъэм гуа-
пэу хэплъэж, хамэщI къикIа 

Бзэ зимыIэр лъэпкъыншэщ

ныбжьыщIэхэм адыгэбзэмкIэ 
ядэлажьэ Щомахуэ Алёнэ.

КъБКъУ-м адыгэбзэмрэ ли-
тературэмкIэ и кафедрэм и 
унафэщI, профессор ТIымыжь 
Хьэмыщэ фIыщIэ яхуищIащ зи 
къуэпсхэр къэзыхутэжыну, зы-
щыщ лъэпкъым лъэ быдэкIэ 
яхэувэжыну хуей щIалэгъуа-
лэм. «Зи къежьапIэр зымыщIэ, 
зи бзэр зыфIэкIуэд цIыхур 
лъэп  къым щыщу къып хуэ лъы-
тэнукъым. Апхуэдэхэм еплъыт-
мэ, фэ фи зэфIэкIыр жыжьэ 
нэсащ, фи гуащIэ фемыблэ- 
жу бзэр зэгъэщIэным иужь 
фитмэ, къывэмыхъулIэн щыIэ-
къым. ФефIакIуэ, зывузэщI!», - 
захуигъэзащ нэхъыжьым 
адыгэ щIалэгъуалэм.

КъБР-м Лъэпкъ Iуэхухэмрэ 
жылагъуэ пэхуэщIэхэмкIэ и 
 министерствэм Iэ щIагъэлI Дза-
сэжь Андзор студентхэм утыку 
кърахьа лэжьыгъэм щыгу-
фIыкIащ, зыIэрагъэ хьа ехъу-
лIэныгъэхэм зэ ры ри гушхуэри 
къыхигъэщащ.  «Си япэкIэ 
къэп  сэлъахэм жаIар ядызоIыгъ 
- бзэр умыщIэмэ, лъэпкъым 
ущыщыжкъым.  ЕдгъэкIуэкI 
Iуэхугъуэхэм мы хьэ нэ зэраIэр, 
абыхэм къапэкIуэ фIыгъуэм уи 
лъэр жан зэрищIыр мы зэпе-

уэм нэры лъагъу ищIащ. Хэкум 
къихьэжам абы и акъужьыр 
къызэ ры телъэщIыхьам и 
щыхьэт наIуэ хъунущ и 
анэдэлъхубзэр зри гъащIэмэ, и 
лъэпкъ хабзэхэм куууэ защи-
гъэгъуазэмэ. Фэ ар къалэн 
зыщыфщIыжащ икIи зэвгъэхъ-
улIащ. Тхьэм фригъэфIакIуэ!» - 
жиIащ Дзасэжь Андзор.

Дунейпсо Адыгэ Хасэм къы-
хилъхьэ жэрдэм зэмылIэу-
жьыгъуэхэм я гугъу щищIым, 
ДАХ-м и хэщIапIэм и Iуэхузехьэ 
Нанэ Лерэ къыхигъэщащ абы-
хэм я нэхъыбэр студент щIалэ-
гъуалэм я лъэпкъ гурыщIэр 
къы зэщыгъэуным, адэжьхэм 
къащIэна щэнхабзэ щIэиным я 
гур хуэгъэушыным, лъэпкъ 
 хабзэхэм я щIэжьыуэр дэнэ 
щIыпIэ щымыпсэуми, абы            
щагъэIуным зэрыхуэгъэпсар. 
 «Гуапэщ зым къыхилъхьэ жэр-
дэмым адрейхэр къыпыувэу- 
рэ лъэпкъыр хъумэным хуэу -
нэтIа Iуэхугъуэхэр зэфIэха зэры-
хъур», - жиIащ  Лерэ.

Зэпеуэм хэтахэм ДАХ-мрэ 
 КъБР-м Лъэпкъ Iуэхухэмрэ 
 жы лагъуэ пэхуэщIэхэмкIэ и 
 ми нистерствэмрэ къабгъэ-
дэкIыу фIыщIэ тхылъхэр ира -
тащ, тыгъэ зэмылIэужьы гъуэ-
хэмкIэ ягъэгушхуащ.

Къыхэгъэщын хуейщ жэрдэм 
щIагъуэр жылагъуэ зэхэ-
тыкIэмрэ гупсысэкIэмрэ зе-
гъэу жьыным хуэунэтIа Прези-
дент грантхэм я фондым къы-
хэкIа мылъкумкIэ къызэрызэ-
рагъэпэщар.

ЩХЬЭЩЭХУЖ  Инал.

ХамэщIым щыпсэу ди лъэпкъэгъухэм ящыщу адэжь лъахэм 
 къихьэжа адыгэ щIалэгъуалэм ядэлэжьэныр, абыхэм я Iуэху зы-
тетым зыщыгъэгъуэзэныр, я еджэныгъэр зэрекIуэкIым кIэ-
лъыплъыныр, я лэжьыгъэр зэрызэтеувэм и нэIэ тегъэтыныр Ду-
нейпсо Адыгэ Хасэм зыхуигъэувыж къалэн нэхъыщхьэхэм 
ящыщщ. А пщэрылъхэр гъэзэщIа хъун папщIэ, ДАХ-м лэжьыгъэ 
 зыбжанэ ирегъэкIуэкI. Абыхэм хеубыдэ КъБР-м Лъэпкъ Iуэху-
хэмрэ жылагъуэ пэхуэщIэхэмкIэ и министерствэмрэ КъБКъУ-м 
ЦIыпIынэ Аслъэн и цIэр зезыхьэ и Адыгэ щэнхабзэ центрымрэ 
ящIыгъуу иригъэкIуэкI жэрдэм щхьэпэхэр.

Нэмыцэхэм я лъэсырызекIуэ полкищрэ танк дивизэрэ зэ-
тезыкъутауэ щыта 115-нэ Къэбэрдей-Балъкъэр шуудзэм хэ тахэр 
хахуэу щыхэкIуэда Мартыновскэ районымрэ (Ростов щIына-
лъэм щыщщ) ди республикэмрэ зэпыщIэныгъэ дахэхэр зэ-
хуаIэщ. Ди лъыхъуакIуэхэмрэ Мартыновскэ районым и щIыпIэ 
администрацэмрэ илъэс 14 хъуауэ зэлэжь Iуэхугъуэхэм я фIы-
гъэкIэ, шуудзэм хэтауэ хъыбарыншэ хъуа, хэкIуэда лIыхъужь 
щэ бжыгъэхэм я цIэ-унэцIэхэр ягъэбелджылыжащ.

МАРТЫНОВСКЭ районым и зы курыт школым 115-нэ шуудзэм и 
цIэр зэрехьэ, абы хэтахэм я лIыхъужьыгъэр къыщыгъэлъэгъуащ 
щIыпIэ музейм, апхуэдэуи Мартыновкэ Иным и зы уэрамым 
«Къэбэрдей-Балъкъэр» цIэр фIащащ, ди лIыхъужьхэм я цIэр зе-
зыхьэ уэрамхэри яIэщ. Ростов щIыналъэм апхуэдэ гулъытэ мы Iуэ-
хум зэрыхуищIым папщIэ, я ныпыр Iуащхьэмахуэ мызэ-мытIэу да-
хащ.

Къэбэрдей-Балъкъэрымрэ Мартыновскэ районымрэ я зэ пы- 
щIэ ныгъэм щыхьэт техъуэу, 2014 гъэм псейуэ 60-рэ уэздыгъейрэ 
пхъэ хуейуэ 60-рэ хасэну яшэри, «Зэныбжьэгъугъэм и лъэс лъа-
гъуэ» яухуауэ щытащ. Аллеер 2015 гъэм Iэтауэ къызэIуахат, Нал-
шык - Мартыновкэ Ин шууей зекIуэм ирагъэхьэлIэу. 

- Республикэ унафэщIхэр ди дэIэпыкъуэгъуу, «Мартыновкэ   
Иным и щыгу» цIэр фIащащ метр 3375-рэ зи лъагагъ бгым, - жеIэ 
Нарткъалэ техник ныбжьыщIэхэм я станцым и дзэ-хэкупсэ цент-
рым и унафэщI, илъэс 40-м щIигъуауэ щIалэгъуалэр хэкупсэу 
гъэсэным пылъ лъыхъуакIуэ гупым хэт Гулэжын Беслъэн. - Зэныб-
жьэгъугъэм и лъэс лъагъуэр зыхуей хуэдгъэзэну къытпэщылъти, 
Урысейм IэщэкIэ зэщIэузэда и къарухэмрэ ДОСААФ-м и Къэбэр-
дей-Балъкъэр къудамэмрэ я ветеран Мацыхъу Хъусенрэ сэрэ          
КъБР-м и Жылагъуэ палатэм и унафэщI Берд Хьэзрэталий зыхуэд-
гъэзащ. Абы и лъэIукIэ, Налшык горзеленхозым и унафэщI Отаров 
Махътий псейхэр къыдитащ, ахэр щIыпIэм нэдгъэсыныр къыт-
хузэригъэпэщащ «Дзэтекстильпром» ООО-м и унафэщI Атэлыкъ 
Аслъэн. Мэлыжьыхьым и 10-м «Дзэтекстильпром»-м и водитель 
Балаев  Заур и гъусэу псейхэр пщэдджыжьым машинэм идгъэза-
гъэри дежьащ. Мартыновскэ районым и лъахэхутэ музейм и 
бжэIупэм псейуэ тIу щыдгъэтIысащ, 115-нэ шуудзэм хэтахэмрэ 
абыхэм ятеу хуауэ тхылъ къыдэгъэкIыным елэжьа Мартынов Алек-
сандррэ я фэеплъу (музейм и унафэщIу лэжьащ). КъыкIэлъыкIуэ 
пщэдджыжьым псейхэр щыхэтсэм къызэхуэсащ Мартыновскэ 
райо нымрэ Мартыновкэ Инымрэ я щIыпIэ администрацэхэм я лэ-
жьа кIуэхэр, «Своих не бросаем» волонтёр гупым хэтхэр, лъыхъуа кIуэ-
хэр, «Пашэхэм я зэщIэхъееныгъэ» зэгухьэныгъэм хэт щIалэгъуа лэр».

Iуэхум иращIэкIа пэкIум Мартыновкэ щIыналъэм щыпсэухэм 
хьэщIэхэм фIыщIэ къыщыхуащIащ, я зэпыщIэныгъэр зэрагъэлъа-
пIэм папщIэ. ХьэщIэхэми бысымхэм жраIащ 115-нэ шуудзэм хэта-
хэм я фэеплъыр зэрахъумэр зэрагуапэр. Районым и Iэтащхьэ Дья-
конов Олег иратащ шуудзэм хэтахэм лIыгъэ зэрызэрахьэрэ илъэс 
80 щрикъум ирихьэлIэу, Iуащхьэмахуэ и зы лъагапIэм Ростов щIы-
налъэмрэ Мартыновскэ районымрэ я нып дахахэр.

БАГЪЭТЫР  Луизэ.

Апхуэдэ фIэщыгъэ зиIэ урысейпсо Iуэхум хэту ТекIуэны-
гъэ Иныр къызэрытхьрэ илъэс 79-рэ зэрыри къум и 
щIыхькIэ ягъэлъэпIащ Хэку зауэшхуэм хэта Ка раганов Ни-
колай. Нэхъыжьым и деж еблэгъащ КъБР-м лъэпкъ 
Iуэхухэмрэ жылагъуэ пэхуэщIэхэмкIэ и министр  КIурашын 
Анзоррэ Урысейм и ФАДН-м и щIыналъэзэхуаку Iуэху-
щIапIэм и унафэщI  Разживин Сергейрэ. 

1943 гъэм Карагановыр танкым пэщIэт артиллерием 
 хагъэхьауэ щытащ. Зауэ губгъуэм щихьам ар илъэс 17-м иту 
арат. Нэхъыжьыр Къэзахъстаным щыщщ, ауэ игъащIэ лъан-
дэрэ щыпсэур ди республикэрщ. «Сыадыгэщ, сыбалъкъэрщ 
икIи сыурысщ. Сэ куэд щIауэ  сыщопсэу мы щIыналъэм», - 
жеIэ езым. 

Ветераныр яхэтащ Польшэр хуит къэзыщIыжахэм. Те-
кIуэныгъэр ди къэралым къы щихьам ар Берлин щыIэт. Зауэ 
нэужьым иджыри илъэситхукIэ къулыкъу ищIащ Германием 
щыIэу. Къигъэзэжа нэужь, Тырныауз бгы комбинатым щы-
лэжьащ. Зауэм зэрыхэтам щхьэкIэ къыхуагъэфэщащ Хэку 
зауэшхуэм и ещанэ дамыгъэр зиIэ орденыр, «Польшэр  хуит 
къызэрищIыжам папщIэ», «Хахуагъэм папщIэ», Жуковым и 
цIэкIэ медалхэр. 

ГЪУЭТ Синэ. 

Iуащхьэмахуэ
даха ныпхэр

«Ветераным деж - хьэщIапIэ»

Хабзэхъумэ нэст

ФIэщмыхъу Iустырхъан Данил и 
 къуэр 1912 гъэм Тэрч областым хыхьэу 
щыта Налшык округым щыщ Алхъо 
къуа жэм (иджы Курп Ищхъэрэщ) къы-
щалъхуащ. И сабиигъуэр абы щигъэ-
кIуащ, и адэ-анэм зэрыхузэфIэкIкIэ 
ядэIэпыкъуурэ. ЩIэныгъэм хуэпаб-
гъэти, Налшык къалэм дэт, Пионерхэм 
я унэм и школым 1924 гъэм щIэтIысхьэри, 
илъэситхукIэ щеджащ, Ленинскэ еджа-
пIэ къалэ цIыкIум и педагогикэ техни-
кумыр ехъу лIэныгъэ иIэу 1931 гъэм къи-
ухащ. Тэрч районым хыхьэ Плановскэ 
къуа жэм и школым и унафэщIу лэжьэн 
щIидзащ, адэкIэ 1932 гъэм ВКП(б)-м и 
Тэрч райкомым и Iуэхухэр зезыхьэу 
ягъэуващ. КъыкIэлъыкIуэ 1932 - 1933 
илъэситIым район прокуратурэм и се-
кретару щытащ, зэман дэкIри, политот-
делым и секретару, тираж мащIэу 
къыдэкI газетым и редактору, машинэ-
трактор станцым и лэжьакIуэ комите-
тым и Iэтащхьэу щытащ.

1935 гъэм и шыщхьэуIум Iустырхъан 
республикэм къэрал кIуэцI IуэхухэмкIэ и 
органхэм я лэжьакIуэ хъуащ. 1939 гъэм 
нэсыху абы къулыкъу зэмылIэужьы-
гъуэхэр ирихьэкIащ: милицэм и Тэрч 
 район къудамэм и инспектору, Налшык 
къалэм и 1-нэ лъэхъуэщым и лэжьакIуэу, 
КъБАССР-м и НКВД-м и 3-нэ къудамэм 
и оперуполномоченнэу щытащ. И лэ-
жьыгъэм ехъулIэрти, ар къэрал шына-
гъуэншагъэмкIэ управленэм ягъэ кIуащ, 
абы Шэджэм районым щиIэ къудамэм 
и унафэщIу, иужькIэ - КъБАССР-м и 
НКВД-м и щэхурылажьэ-политикэ къу-
дамэм и унафэщIым и къуэдзэу ягъэу-
ващ.

1939 - 1940 гъэхэм ФIэщмыхъу Iустыр-
хъан и щIэныгъэмрэ IэщIагъэмрэ хи-
гъахъуэу СССР-м и НКВД-м Лъэ-
хъуэщхэмкIэ и управленэ нэхъыщхьэм  
и курсхэм щеджащ. ИужькIэ ди лъахэ-
гъур Армян ССР-м и НКВД-м лъэ-
хъуэщхэмкIэ и къудамэм и унафэщIым 
и къуэдзэу ягъэкIуащ. 

1942 гъэм икIэм-икIэжым къехъулIащ 
Хэку зауэшхуэм зэрыщIидзэрэ ар 
зыщIэхъуэпсыр: нэмыцэ-фашист зэры-
пхъуакIуэхэм япэщIэтхэм яхыхьащ икIи 
къулыкъу зэмылIэужьыгъуэххэр ири-
хьэкIащ: НКВД-м Кавказ щIыб дзэ окру-
гым и 61-нэ фочауэ дивизэм щиIэ къу-
дамэ щхьэхуэм и оперуполномоченнэ 
нэхъыжьу, 46-нэ армэм и 419-нэ фочауэ 
дивизэмрэ 236-нэ фочауэ дивизэмрэ я 
къудамэ хэхам и унафэщIым и къуэ-
дзэу, 197-нэ эвакгоспиталым и «Смерш» 
къудамэм и унафэщIу щытащ. Хэкум 
пщIэшхуэ хуищIащ Хэку зауэшхуэм 
ФIэщмыхъум щызэфIигъэкIахэм: абы 
къратащ Хэку зауэ орденым и етIуанэ 
нагъыщэр, «Зэрихьа лIыгъэхэм папщIэ» 
медалитI, «Кавказыр зэрихъумам пап-
щIэ», «1941 - 1945 гъэхэм екIуэкIа Хэку 

зауэшхуэм Германием зэрыщытекIуам 
папщIэ» медалхэр.

1946 гъэм, армэм къыхэкIыжри, Iус-
тырхъан Къэбэрдей-Балъкъэрым къи-
гъэзэжащ икIи республикэм и хабзэ-
хъумэ органхэм лэжьыгъэм щыпищэ-
жащ. Ар щытащ МВД-м - иужькIэ 
Къэрал шынагъуэншагъэмкIэ минис-
терствэм и 2-нэ и къудамэм и унафэ -
щIу. 1950 гъэм ар Къэбэрдей АССР-м и 
МГБ-м и милицэм и управленэм и 
унафэщI хъуащ икIи жэуаплыныгъэ-
шхуэ хэлъу а къулыкъур 1956 гъэм ба-
дзэуэгъуэм нэсыху ирихьэкIащ.

Къэрал кIуэцI органхэм щызэфIи-
гъэкIахэм, Хэку зауэшхуэм зэрыхэтам 
къыхэкIыу «Вагъуэ Плъыжь» орде-
нымрэ медалхэмрэ къыхуагъэфэщащ, 
«Совет Армэмрэ Флотымрэ илъэс 30 
ирокъу» медалыр. ЩIэпхъаджагъэм 
пэщIэтынымрэ жылагъуэ хабзэр хъу-
мэнымрэ щызыIэригъэхьа ехъулIэны-
гъэхэм папщIэ тIэунейрэ, 1947, 1951 
гъэхэм, ФIэщмыхъу Iустырхъан Къэбэр-
дей АССР-м и Совет Нэхъыщхьэм и пре-
зидиумым и ЩIыхь тхылъкIэ ягъэпа-
жащ.

ЩIэблэм
я дежкIэ
щапхъэщ

Маршэн Къэралбий Мацэ и къуэр 
ХьэтIохъущыкъуей III, иджы Бахъсэн 
 районым щыщ Куба къуажэм, къы-
щалъхуащ. Абы и сабиигъуэр ири-
хьэлIащ къэукъубея революцэмрэ абы 
и Iэужь Граждан зауэмрэ я лъэхъэнэ 
зэры хьзэрийм икIи хьэлъэм.

Ар зыхуей имыгъуэту къэтэджащ, 
пасэуи лэжьэн щIидзащ, и адэ-анэм 
ядэIэпыкъуу. 1929 гъэм къуажэ пэщIэ-
дзэ школыр къиухри, 1932 гъэр къэсыху 
совхозучым и Бахъсэн школым ще-
джащ. Налшык къалэм дэт Коммунист 
мэкъумэш школ нэхъыщхьэм и студент 
хъуащ 1934 гъэм, иужькIэ ВЛКСМ-м и 
Бахъсэн райкомым пионер ныбжьы-
щIэхэм ядэлажьэ и къудамэм и 
унафэщIу ягъэуващ, итIанэ ВКП(б)-м и 
Бахъсэн райкомым щылэжьащ. ЩIэны-
гъэм хуэпабгъэ щIалэр 1936 гъэм 
Къэбэрдей-Балъкъэр къэрал педагоги-
кэ институтым и студент хъуащ. Илъэ-
ситI дэкIри, 1938 гъэм абы и гъащIэм зэ-
хъуэкIыныгъэ ин дыдэ къыщыхъуащ: 
Къэралбий щIагъэтIысхьащ СССР-м и 
НКВД-м и Ростов щIыналъэ зэхуаку 
школым, ар къиуха иужь къэралым и 
къарузехьэ, хабзэхъумэ IэнатIэхэм 
лэжьэн щыщIидзащ.

Мыгувэу ар къулыкъу щищIэну 
ягъэкIуащ Орджоникидзе (иджы Став-
рополь) крайм. Абы Хэку зауэшхуэм и 
илъэсхэм щрихьэкIащ край НКВД-м и 
управленэм и оперуполномоченнэ нэ-
хъыжь, Орджоникидзе краймрэ Къэ-

бэрдей-Балъкъэр АССР-мрэ НКВД-м 
щиIэ гуп щхьэхуэм и тIасхъэщIэх къуда-
мэм и унафэщI къулыкъухэр. Иу-
жьыIуэкIэ Маршэныр НКВД-м Ставро-
поль къалэм щиIэ управленэм и опер-
уполномоченнэ нэхъыжьу, Карачаевск 
къалэ УНКВД-м щIэпхъаджагъэм 
пэщIэтынымкIэ и къудамэм и унафэщIу 
лэжьащ, ар щытащ управленэм и опер-
уполномоченнэ нэхъыжьу, управленэм 
и IэнатIэхэм язым и унафэщIым и 
 къуэдзэу, унафэщI къулыкъури ири-
хьэкIащ. 

1949 гъэм СССР-м Къэрал шына-
гъуэншагъэмкIэ и министерствэм и 
Харьков щIыналэ зэхуаку школыр къиу-
ха иужь, Къэралбий МВГБ-м Ставро-
поль крайм щыIэ и къудамэм и 
унафэщIым и къуэдзэу ягъэуващ, 1950 
гъэм Къэбэрдей АССР-м къагъэ-
кIуэжри, къэрал шынагъуэншагъэмкIэ 
министрым и къуэдзэу ягъэуващ. 1953 - 
1954 гъэхэм ар республикэм къэрал 
кIуэцI IуэхухэмкIэ и министрым и къуэ-
дзэу щытащ, иу жьыIуэкIэ ипэкIэ 
зыпэрыта щIыналъэ къарузехьэ Iэна-
тIэм ягъэкIуэжри, 1968 гъэр къэсыху 
 КъБАССР-м и министрхэм я советым и 
деж Къэрал шынагъуэншагъэмкIэ ко-
митету щыIам и унафэщIым и къуэдзэу 
лэжьащ. Тхыдэм къыхэна дэфтэрхэр 
щыхьэт зэрытехъуэщи, Маршэным 
хэлъхьэныгъэ ин хуищIащ Кавказ Ищ-
хъэрэм и щIыналъэм бандитизмэр щы-
гъэкIуэдыным хуэгъэзауэ щекIуэкIа 
бэнэныгъэм.

Маршэн Къэралбий къыхуагъэфэ-
щащ Вагъуэ Плъыжь орденыр, «Кав-
казыр зэрихъумам папщIэ», «1941 - 1945 
гъэхэм екIуэкIа Хэку зауэшхуэм Герма-
нием зэрыщытекIуам папщIэ» медал-
хэр. 1957 гъэм къулыкъум щиIэ ехъу-
лIэныгъэхэм папщIэ абы къыфIащауэ 
щытащ «Къэрал шынагъуэншагъэ Iэна-
тIэм щIыхь зиIэ и лэжьакIуэ» цIэ лъа-
пIэр. А дамыгъэ лъапIэхэм иужькIэ къа-
хэхъуащ «Советскэ Армэмрэ Флотымрэ 
илъэс 30 ирокъу», «Советскэ Армэмрэ 
Флотымрэ илъэс 40 ирокъу», «СССР-м 
IэщэкIэ зэщIэузэда и къарухэр илъэс 50 
ирокъу», «Хэку зауэшхуэр ТекIуэныгъэ 
ИнкIэ зэриухрэ илъэс 20 ирокъу» медал-
хэр. 

Маршэн Къэралбий Мацэ и къуэм и 
гъащIэмрэ и лэжьыгъэхэмрэ Къэбэр-
дей-Балъкъэрым и хабзэхъумэ орган-
хэм я лэжьакIуэ ныбжьыщIэхэм я деж-
кIэ щапхъэ гъуэзэджэщ.

Ди лъахэм и
лIыхъужьхэм

ящыщщ

1965 - 1970 гъэхэм КъБАССР-м жыла-
гъуэ хабзэр хъумэнымкIэ и министрым 
и къуэдзэу щыта, къэрал кIуэцI къулы-
къум и полковник Данилов Павел Фё-

дор и къуэр 1915 гъэм мэкъуауэгъуэм и 
24-м щIыналъэ жыжьэм - Марий 
 АССР-м и Йошкар-Ола къуажэм 
къыщалъ хуащ. 

1931 гъэхэм илъэсибл школыр, 1935 
гъэм Йошкар-Ола индустриальнэ тех-
никумыр къиухащ. Илъэс зыбжанэкIэ 
Горький къалэм и гъэсыныпхъэ хъума-
пIэм щылэжьащ. 1941 гъэм, и щIэны-
гъэмрэ IэщIагъэмрэ зригъэубгъуу, Ле-
нинград финанс-экономикэ институтыр 
къиуха иужь, а къалэ дыдэм и район фи-
нанс къудамэм инспектору лэжьэн 
щыщIидзащ.

Хэку зауэшхуэм зэрыщIидзэу, езым 
фIэфIу коммунист батальоным (иу-
жьыIуэкIэ - 38-нэ фочауэ дивизэм и 48-
нэ полк щхьэхуэ) хыхьащ икIи абы хэту 
нэмыцэ-фашист зэрыпхъуакIуэхэм 
езэуащ. 1941 гъэм и кIэм ар Ярцевэ къа-
лэм и гъунэм уIэгъэ хьэлъэ щащIащ. 
Сымаджэщым куэдрэ щIэлъа иужь Дзэ 
Плъыжьым и сатырхэм къыхагъэкIы-
жащ икIи Горький къалэм и финанс ор-
ганхэм щылэжьащ. 1943 гъэм и шы-
щхьэуIум Къэбэрдей-Балъкъэр АССР-м 
къагъэкIуащ ФинансхэмкIэ цIыхубэ ко-
миссариатым къэрал фондхэмкIэ и 
 къудамэм и унафэщIу. 

Парт, совет органхэм я унафэкIэ Да-
ниловыр 1944 гъэм и накъыгъэм къэрал 
кIуэцI IуэхухэмкIэ органхэм къулыкъу 
щищIэну ягъэкIуащ. Ар лэжьащ опер-
уполномоченнэу, оперуполномоченнэ 
нэхъыжьу, етIуанэ къудамэм и уна-
фэщIу, 1951 гъэм милицэм и Бахъсэн 
район, иужьыIуэкIэ Iуащхьэмахуэ район 
къудамэхэм я унафэщI къулыкъухэр 
ирихьэкIащ. Зэман дэкIри, Къэбэрдей 
 АССР-м и МВД-м и секретариатым и Iэ-
тащхьэ хъуащ, республикэм и МВД-м и 
парт организацэм и секретару хахащ. 
Апхуэдэуи ар щытащ республикэм 
Жылагъуэ хабзэр хъумэнымкIэ и ми-
нистерствэм ягъэтIысахэр щаIыгъ и 
 къудамэм и IэнатIэхэм язым и унафэ-
щIу. 1965 гъэм Къэбэрдей-Балъкъэр 
 АССР-м къэрал кIуэцI IуэхухэмкIэ и ми-
нистрым и къуэдзэу ягъэуващ икIи и 
пщэрылъхэр ехъулIэныгъэ пылъу игъэ-
защIэу а къулыкъур зэрихьащ 1970 гъэм 
и накъыгъэ пщIондэ. 

Нэмыцэ-фашист зэрыпхъуакIуэхэм 
хахуэу зэрапэщIэтам къыхэкIыу абы 
къыхуагъэфэщащ «1941 - 1945 гъэхэм 
екIуэкIа Хэку зауэшхуэм Германием 
зэрыщытекIуам» папщIэ», «Хэку зауэш-
хуэм ТекIуэныгъэр къызэрыщытхьрэ 
илъэс 20 ирокъу», «Совет Армэмрэ Фло-
тымрэ илъэс 30 ирокъу», «Совет Ар-
мэмрэ Флотымрэ илъэс 40 ирокъу», 
«СССР-м IэщэкIэ зэщIэузэда и къарухэр 
илъэс 50 ирокъу» медалхэр. 

Къэрал кIуэцI IуэхухэмкIэ органхэм 
къулыкъур щыщрихьэкIа зэманым 
щIэпхъаджащIэ шынагъуэ дыдэхэр 
къыщаубыдым лIыгъэрэ хахуагъэрэ 
къызэрыщигъэлъэгъуам папщIэ къэ-
рал кIуэцI къулыкъум и полковник Дани-
лов Павел къыхуагъфэщащ «Вагъуэ 
Плъыжь» орденыр. Илъэс куэдкIэ зэры-
лэжьам къыпэкIуэу къратащ «За бо-
евые заслуги», «За безупречную служ-
бу» 2-нэ, 3-нэ нагъыщэ медалхэр. Абы и 
бгъэгур зыгъэщIэрэщIахэм ящыщт и 
лэжьыгъэфIым папщIэ къыхуагъэфэ-
ща «За доблестный труд» медалхэр. 
Апхуэдэуи абы иратащ Къэбэрдей- 
Балъкъэр АССР-м и Совет нэхъыщхьэм 
и президиумым и ЩIыхь тхылъыр. И 
лэжьыгъэм щиIэ ехъулIэныгъэхэм пап-
щIэ 1957 гъэм къыфIащащ «МВД-м 
щIыхь зиIэ и лэжьакIуэ» цIэ лъапIэри.

Мис апхуэдэ гъуэгуанэ купщIафIэ 
къэзыкIуауэ нобэ зи цIэ къитIуа хабзэ-
хъумэ икIи Хэкум и хъумакIуэ гъуэ-
зэджэхэм я къекIуэкIыкIахэри, я Iуэху-
щIафэу щытахэри мыкIуэдыжыну тхы-
дэм къыхэнэнущ, полицэм и лэ жьа-
кIуэхэми, республикэм щыпсэухэми 
ящымыгъупщэну. Ахэр Хэкум псэемы-
блэжу къулыкъу хуэщIэн зэрыхуейм и 
щапхъэщ. 
Зыгъэхьэзырар  УЭРДОКЪУЭ  Женящ.

Я къарумрэ гъащIэмрэ емыблэжу
Мы гъэм илъэс 79-рэ ирокъу ТекIуэныгъэ Иныр 

ди къэралым къызэрихьрэ. Нэмыцэ зэрыпхъуа-
кIуэхэр къащытегуплIэм ди хэкум щыпсэу 
лъэпкъхэр зылI и быну зэкъуэувэри, бийм пэщIэ-
тащ. Я къарумрэ гъащIэмрэ емыблэжу, лIыгъэрэ 

хахуагъэрэ къагъэлъагъуэу Хэкур зыхъумахэм 
яхэтащ хабзэхъумэ IэнатIэхэм я лэжьакIуэхэ- 
ри. 

КъБР-м щыIэ МВД-м и ветеран, милицэм и пол-
ковникыу къулыкъум къыхэкIыжа, а хабзэхъумэ 

IэнатIэм и тхыдэдж Шипилов Валерэ Къэрал 
кIуэцI IуэхухэмкIэ министерствэу КъБР-м щыIэм 
и унафэщIу щытахэм, Хэку зауэшхуэм хэтам 
 ятеухуа и тхыгъэхэм пыдощэ ТекIуэныгъэ Иным и 
Махуэшхуэр щыдгъэлъапIэм ирихьэлIэу.

ТекIуэныгъэр къытхуэзыхьахэр
Зэманри зыпэмылъэщ Iуэху-

гъуэшхуэхэр тетщ мы дунейм. 
КIуэ пэтми нэхъ IупщIу зыхы-
бощIэ абыхэм я инагъыр, цIыху-
бэм и къэкIуэнум папщIэ мы-
хьэнэуэ яIар. Апхуэдэхэм 
ящыщщ 1941 - 1945 гъэхэм 
екIуэкIа Хэку зауэшхуэр. 

СЫТ ДЭ тщIэр зауэм теухуауэ? 
Зауэр гузэвэгъуэщ, гуауэщ, 
нэпсщ. Унэ къэс я бжэм теуIуащ 
ар, дэтхэнэми гуIэгъуэр ирихьэу: 
анэхэм яфIэкIуэдащ я къуэхэр, 
цIыхубзхэм - я щхьэгъусэхэр, са-
бийхэр адэншэ ищIащ. ЦIыху 
 мелуанхэр пхыкIащ а жы хьэ-
нымэм, гугъуехь Iэджэхэр ягъэ-
ващ, ауэ къэмыланджэу текIуэ-
ныгъэр къахьын яхузэфIэкIащ. 
Ар и щыхьэтщ зыхущIэкъур, езыр 
зэрызахуэр зыщIэ цIыхум хузэ-
фIэмыкIын дунейм зэрыте мы-
тым. Хэкум къыщхьэщыжа за-
уэлI хахуэхэр псэущ иджыри, ма-
хуэ къэс абыхэм я бжыгъэр нэхъ 
мащIэ хъуми. ЦIыху акъылым 
ехъумэ ди нэхъыжьыфIхэм я ду-
ней тетыкIам, я хахуагъэм теухуа 
гукъэкIыжхэр. АтIэ гуапагъэм, 
мамырыгъэм, цIыхугъэм ды-
хуагъасэу ахэр ди гум ирырелъ. 

Зауэм теухуа Iуэхухэр дэ нэ-
хъыбэу къызэрытщIэр тхылъ-
хэрщ, ауэ зауэ гъуэгум пхыкIа 
цIыхухэм я гукъэкIыжхэр ауи пэ-
хъунукъым абыхэм. Къэсынущ 
зэман Хэку зауэшхуэр зи нэгу 
щIэкIахэм ящыщу зыри мыпсэу-
жу. Аращ абыхэм я хъыбархэр 
дыхуэсакъыу тхъумэн, къытщIэ-
хъуэ щIэблэм едгъэщIэн щIы-
хуейр. 

Ди лъахэгъуу мин 60-м щIигъу 
пэщIэтащ нэмыцэ зэрыпхъуа-
кIуэхэм, ахэр Хэку зауэшхуэм и 
фронт псоми Iутащ. Бийм еза-
уэрт псори, зыщыщ лъэпкъым, 
зэрихьэ диным емылъытауэ. 
Абыхэм ящыщ куэд я благъэ-
хэмрэ Iыхьлыхэмрэ къахуэкIуэ-
жакъым. 

Куэдым лIыгъэ щызэрахьащ, 
куэди хэкIуэдащ Сталинград   
деж щекIуэкIа зэхэуэ гуащIэм, 
апхуэдэуи Белоруссием и 
тIасхъэщIэх гупым хэтахэщ. Ма-
хуэ 900-кIэ нэмыцэ зэрыпхъуа-
кIуэхэм яIыгъа Ленинград зы-
хъумахэм ящыщащ ди щIалэхэр, 
Москва и деж щекIуэкIа зауэ 
 гуащIэм я зэфIэкI къыщагъэлъэ-
гъуащ. Кавказыр къазэун папщIэ 
гит лерыдзэм иригъэкIуэкIа 
ебгъэ рыкIуэныгъэхэм лIыгъэш-
хуэрэ къару мыкIуэщIрэ къащы-
къуэкIащ ди зауэлIхэм, ахэр зы 
дакъикъи я гъащIэм щысхьа-
къым. Къэбэрдей-Балъкъэрым и 
къуэ па жэхэмрэ ипхъу хахуэхэмрэ 
ящыщ куэдым я псэр щIатащ ди 
къэралым и хуитыныгъэм.

КъБР-м и Архив IуэхущIапIэм 
тхыдэщIэм и дэфтэрхэмкIэ и 
 центрым и управленэм щызэ-
хуэхьэсахэм я нэхъ къулейщ 
 КъБР-м егъэджэныгъэмкIэ  щIыхь 

зиIэ и лэжьакIуэ, тхыдэ щIэны-
гъэхэмкIэ кандидат ХьэкIуащэ 
Евгений (1928 - 1993) и фонд 
 №P-972-р. Письмохэр, дэфтэр-
хэр, картэхэр, сурэтхэр - тхылъым-
пIэхэм къатощ тхыдэ псо. Хъыбар 
кIапэлъапэу фронтым къикIахэм 
я фIыгъэкIэ хэIущIыIу хъуащ лIы-
хъужьхэм я гъащIэм щыщ 
Iыхьэхэр, я лIыгъэр. Фронт пись-
моуэ ХьэкIуащэм зэхуихьэсахэм 
(ахэр томи 7 мэхъу, напэкIуэцI 
800 къызэщIаубыдэ) къахы-
боджыкI Iуэхушхуэ, цIыху гъа-
щIэу, дуней тетыкIэу, гупсысэкIэу 
щIэблэм зэи ящыгъупщэ мыхъу-
нухэр, зи лIыгъэр щапхъэу къадэ-
гъуэгурыкIуэн хуейхэр. Абы къы-
хощ Къэбэрдей-Балъкъэрыр 
 яхъумэу 37-нэ дзэ къудейм щыщ 
сэлэтрэ офицеру минийрэ щит-
хум щIигъу зэрыхэкIуэдар. 

Белоруссием и Коммунист пар-
тым и Центральнэ Комитетым и 
деж щылажьэ Партым тхыдэм -
кIэ и институтым и дэфтэр хъума-
пIэм ХьэкIуащэм къыщигъуэтащ 
белорус тIасхъэщIэххэм я гъуса 
ди хэкуэгъухэм лIыгъэшхуэ зэ-
рызэрахьам щыхьэт техъуэ тхы-
лъымпIэхэр. Псалъэм и хьэтыр-
кIэ, абыхэм ящыщщ Мэрзэхъу 
къуажэм щыщ Шэвлокъуэ Аман. 

Зэхэуэ гуащIэм уIэгъэ хьэлъэ 
щыхъуа щIалэр нэмыцэхэм я 
гъэр хъури гугъущэ ирагъэхьат. 
Концлагерым къикIуэсыкIыжа 
иужь, ар яхыхьащ Белоруссием и 
тIасхъэщIэххэм икIи и ныб-
жьэгъуу бийм яIэщIэкIуэдахэм 
ялъ ищIэжынымкIэ хузэфIэкI 
 къигъэнакъым. Белорус мэзхэм 
нэмыцэ куэд щIэзыукIыхьа ди хэ-
куэгъухэм ящыщщ Кульчаев Ма-
хъты, Боровицкий Иван, Къуэжей 
Илья, Таранов Иван сымэ, нэ-    
гъуэщIхэри. 

Ди къэралым и къалащхьэ 
Москва зыхъумахэм яхэтащ и 
 гъащIэр иухыху фашистхэм еры-
щу япэщIэта командир хахуэ  
Елокъуэ Хъанджэрий, Нало Ахь-
мэдхъан, Накуэ Михаил сымэ, нэ-
гъуэщIхэри. Адрей лъэпкъхэм 
 къахэкIахэми хуэдэу, адыгэ куэд 
хэтащ революцищым я къалэ 
 Ленинград хуит къэщIыжыным. 
Апхуэдэхэщ Совет Союзым и 
ЛIыхъужьхэу Байсултанов Алим-
рэ Иуан Хьэсэнрэ, хы кхъухьлъа-
тэзехуэ КIэфо Арсен, Къэзан 
Мухьэмэд, Ахэмын Дмитрий, 
Мок шин Николай сымэ. Севасто-
поль и щхьэхуитыныгъэм щIэзэ-
уащ капитан Джатэжьокъуэ 
Хьэжпагуэрэ абы и зауэлIхэмрэ. 

Совет Заполярьем гитлеры-
дзэр уэгум иту щызэтезыкъута-
хэм яхэтащ Прохладнэ къалэм 
щыщ, Совет Союзым и ЛIыхъужь 
Диденкэ Николайрэ Старэ 
Шэрэдж къыщалъхуа Хьэмдэхъу 
Баширрэ. Ди къэралышхуэм и 
ищхъэрэ гъунапкъэхэр зыхъумэ 
Ищхъэрэ Дзэ-Хы флотым и уна-
фэщIу щытащ Прохладнэ къа-
лэм къы дэкIа Головко Арсений. 

Сталинград зыхъумахэми яхэ-
тащ ди хэкуэгъухэр: Бозийхэ Куш-
бийрэ Ахъмэтрэ, Мэлбахъуэ Тим-
борэ, Шыбзыхъуэ Къэралбий, 
Соттаев Адэлджэрий, Совет 
Сою зым и ЛIыхъужьхэу Кузнецов 
Василийрэ Атаманчук Григорий-
рэ, нэгъуэщI куэди. 

Бийм и гъуэ Берлин щыхэкIуэ-
да гвардием и командир, майор 
Наурыз Мамышэ ТекIуэныгъэ 
Иныр къэтхьыным зы махуэ за-
къуэ иIэжу и псэр итащ. 

Франджы коммунистхэм я гъу-
сэу франджы щIыналъэм нэ-
мыцэхэм щезэуащ УнащIэ Сэ-
хьид.

Нэмыцэ зэрыпхъуакIуэхэм пэ-
щIэтахэм яхэтащ Къэбэрдей- 
Балъкъэрым и бзылъхугъэ ха-
хуэхэр. Абыхэм ящыщ куэд, 
Iэщэр яIэщIэлъу, япэщIэтащ фа-
шистхэм. Апхуэдэхэщ Шыхъуэ 
Бализэ, Уэрэзей Тамарэ, Эбзеевэ 
Хьэлимэт, Бородаевэ Дарье, 
Груд цинэ Антонинэ, Сасыкъ Ма-
рие, Жанказиевэ Софие, Къума-
хуэ Хужьэ, Шортэн Таужан, Пав-
ловэ Клавдие, КIуэкIуэжьхэ 
 ФатIимэрэ Марьянрэ, нэгъуэщI 
куэди.

Кърымыр хуит къыщащIыжым, 
1943 гъэм и дыгъэгъазэм, лIыхъу-
жьыгъэ зэрихьэу хэкIуэдащ зи 
ныбжьыр илъэс 28-рэ хъу, Совет 
Союзым и ЛIыхъужь, гвардием и 
капитан Къанкъуэщ Ахьмэдхъан. 

1944 Карель фронтым щау-
кIащ Къэхъун къуажэм къыдэкIа 
колхозхэт, фашист офицеррэ 
сэлэту 86-рэ зыукIа снайпер Iэзэ 
Жамборэ Щэуал. 

Зауэм и етIуанэ илъэсыр екIуэ-

кIырт ТхьэмлIокъуэ Хьэсэн ла-
гъымхэр зыкIэрищIэу бийм и тан-
кым зыщыпэщIидзэжам. Иужьы-
IуэкIэ къуршыбгъэм хуэдэ Багъ 
Абу Гостеллэ Николай ейм ещхь 
лIыгъэ зэрихьащ, танкист Апажэ 
Хьэмид нэмыцэхэм я аэродро-
мым епщылIэри, кхъухьлъатэу 
12-рэ зенит Iэщэу 3-рэ игъэсащ. 

Къэбэрдей-Балъкъэрым и 115-
нэ шуудзэм и политрук Хьэгъэ-
жей ТIалэ и зауэлIхэр щIыгъуу 
фашист куэд дыдэ зэтриукIащ 
икIи езыр хэкIуэдащ. Абы и 
щIыфэм уIэгъэ пщыкIубл те-
лъащ. 

ЛIыгъэ ин зэрахьащ щэху-
рылажьэ Осанов Хьэсэн, цIыху-
бэм и лъыщIэжакIуэхэу Козуб 
Шурэ, Алибеков Мустэфа, Ма-
гон-Бобровскэ Ларисэ, Тимошен-
кэ Рае, Майсурадзе Женя, пио-
нер-тIасхъэщIэххэу Шаваев Хьэ-
мидрэ Ковалёв Алёшэрэ, нэ-
гъуэщI куэдми. 

«Къэбэрдей-Балъкъэр Рес-
публикэм и цIыхухэр хэкупсэу 
гъэсэн» программэр гъэзэщIэ-
ным ипкъ иткIэ, КъБР-м и Архив 
IуэхущIапIэм тхыдэщIэм и дэф-
тэрхэмкIэ и центрым и управле-
нэм щIэх-щIэхыурэ къызэре-
гъэпэщ гъэлъэгъуэныгъэхэр. 
Абыхэм утыку къыщрахьэ дэфтэр 
гъэщIэгъуэнхэр, апхуэдэхэм тра-
ха сурэтхэр, курыт еджапIэм 
щIэсхэм папщIэ дерс зэIухахэр 
ирагъэкIуэкI, студентхэм лекцэ 
къахуоджэ. 

1995 гъэм управленэм зэхуи-
хьэсащ 1941 - 1945 гъэхэм екIуэкIа 
Хэку зауэшхуэм КъБР-м щыщу 
хэтахэм, тылым и лэжьакIуэхэм, 
концлагерхэм исахэм я дэфтэр-
хэр, письмохэр, абыхэм я гу-
къэкIыжхэр. Псэри зэхэту абыхэм 
я бжыгъэр 303-рэ мэхъу. Iуэху-
щIапIэм и лэжьакIуэхэм нобэми 
зэхуахьэс апхуэдэ хьэпшыпхэр. 
Псалъэм и хьэтыркIэ, 2015 гъэм 
ветеран 21-м зэгурыIуэныгъэ 
иращIылIащ зэхуахьэсхэм ха-
гъэхьэн папщIэ я дэфтэрхэр 
 къратын хуэдэу. Ар Iуэхушхуэщ 
абыхэм я лIыгъэм къытщIэхъуэ 
щIэблэр щыгъуэзэным щхьэкIэ. 
Архивым иратахэм яхэлъщ ор-
денхэмрэ медалхэмрэ я удосто-
веренэхэр, фIыщIэ, щIыхь 
тхылъхэр, хъуэхъу тхыгъэхэр, 
сурэтхэр, Хэку зауэшхуэм хэта-
хэм ятеухуа тхыгъэхэмрэ тхылъ-
хэмрэ. 

НэгъуэщI лъэпкъ куэдми 
хуэдэу, адыгэхэм я тхыдэм гузэ-
вэгъуэу къыхэна Хэку зауэшхуэм 
илъэс 80-м нэблагъэкIэ пэжы-
жьэщ иджыпсту псэу щIэблэр. 
Абыхэм я къалэныр ди лъахэр 
зыхъума зауэлIхэм я фэеплъыр 
ягъэлъэпIэным и закъуэкъым, 
атIэ ди тхыдэм пщIэ хуащIу къэ-
гъэтэджынри я пщэрылъщ. 
ТхузэфIэкIын хуейщ ТекIуэныгъэ 
Иныр къытхуэзыхьа сэлэтхэмрэ 
абыхэм сыт и лъэны къуэкIи 
ядэIэпыкъуа цIыхухэмрэ тщымы-
гъупщэу, адыгэм къыддекIуэкI 
хабзэмрэ нэмысымрэ тхъумэу 
дыпсэуну!

Зыгъэхьэзырар
ИСТЭПАН  Залинэщ.

Ди щIэджыкIакIуэхэм мызэ-мытIэу Iэмал яIащ «Къэбэрдей- 
Балъкъэрым и зэхуэхьэсакIуэхэм я зэгухьэныгъэм» хэт Тхьэ-
къуахъуэ Iэуес республикэм и тхыдэмрэ и щэнхабзэмрэ теухуауэ 
игъэхьэзыра пощт хуэIухуэщIэхэр зрагъэлъагъуну. «Адыгэ пса-
лъэр» илъэсищэ зэрырикъумрэ накъыгъэм и 9-м дгъэлъапIэ 
ТекIуэныгъэм и махуэмрэ зэригъэуIури, Iэуес иджы къыди-
гъэкIащ ди газетым щылэжьауэ Хэку зауэшхуэм хэкIуэда цIыху 
зыбжанэм яхуэгъэфэща открыткэ. 

ДАМЫГЪЭМ и IуплъапIэм щыболъагъу Хэку зауэшхуэм хэту зи 
псэр ТекIуэныгъэм щIэзыта ди лэжьэгъу нэхъыжьхэм я цIэ-унэцIэхэр. 
Тхыгъэ кIэщIым дыкъыщоджэ: «Ленин гъуэгу» газетым и журналист-
хэу Хэку зауэшхуэм (1941 - 1945) хэкIуэдахэр: Абыдэ Залымхъан Нухь 
и къуэр, Бжьэдыгъу Шамсэдин Мусэ и къуэр, КъардэнгъущI Хъалид 
Шухьиб и къуэр, Шыд Ибрэхьим Хьэцу и къуэр, Шыгъушэ Пщыкъан 
Жанхъуэт и къуэр». Абы и щIыбагъым къыдэтщ «Полк уахътыншэм» 
хэт ныбжьыщIэхэм къаувыхьа ТекIуэныгъэм и фэеплъыр. Открыткэр 
гъэщIэрэщIащ «Адыгэ псалъэ» газетымрэ «КъБР-м и зэхуэхьэ-
сакIуэхэм я зэгухьэныгъэм» я дамыгъэхэмкIэ. КъинэмыщIауэ, абы и 
ижьырабгъу лъэныкъуэм тегъэуащ ди газетыр илъэси 100 зэрыри-
къур къэзыгъэлъагъуэ илъэс бжыгъэхэр: «Адыгэ псалъэ»: 1924 - 
2024». Абдеж дыдэм, нэхъ илъабжьэIуэу открыткэр Пощтым щи-
утIыпщ махуэмрэ щхьэусыгъуэмрэ къэзыгъэлъагъуэ мыхъурым 
къыхэIущIыкIа псалъэхэри къытощ: «Къэбэрдей-Балъкъэрым и лIы-
хъужьхэр». Урысей. Налшык. 08.05.2024». 

Зи гугъу тщIы открыткэм хуэдэу Тхьэкъуахъуэ Iэуес 200 къыди-
гъэкIащ. Газетым и илъэси 100-р щыдгъэлъэпIэну мэкъуауэгъуэр 
къэмыс щIыкIэ, а махуэм егъэщIылIа нэгъуэщI дамыгъэхэри хьэзыр 
хъунущ. 

ЧЭРИМ  Марианнэ.

Къалэмымрэ Iэщэмрэ зи фэеплъхэр

ХьэкIуащэ Евгений Белорус тIасхъэщIэххэмрэ абыхэм яхэта ди хэкуэгъухэмрэ.

ХьэкIуащэм и фондым хэлъ дэфтэр гъэтIылъыгъэхэр.

1941 - 1945 гъэхэм екIуэкIа 
Хэку зауэшхуэм лIыхъужьу 
хэта адыгэлIхэм ящыщщ 
АбытIэ Зулхьэчим Мурадин         
и къуэр (1917 - 1960). «Куэд 
къэзымыгъащIэу куэд зылэ-
жьа» зыхужаIэхэм ящыщщ 
ди лъахэгъу щыпкъэр. Илъэс 
43-рэ фIэкIа къигъэщIэну 
къызыхуимыуха адыгэ щIа-
лэм а зэман кIэщIым къриу-
быдэу хузэфIэкIащ куэдым 
илъэси 100-кIи ялъэмыкI Iуэ-
хугъуэхэр. Зи дэтхэнэ ма-
хуэри IуэхуфIкIэ гъэнщIауэ 
псэуа Зулхьэчим, зауэлI ха-
хуэм, лэжьакIуэшхуэм, хэ-
купсэ нэсу зи гъащIэр езы-
хьэкIам, и цIэр куэдым ящы-
гъупщакъым ноби. 

Адыгэхэм ижь-ижьыж лъан-
дэрэ къыддекIуэкI хабзэ да- 
хэр, лъэпкъ нэмысыр дуней 
псом щыцIэрыIуэщ. А фIы-
гъуэхэм я къежьапIэщ нэхъы-
жьыфI зэрыс, абы и псалъэм 
Iулыдж, пщIэ щиIэ адыгэ уна-
гъуэр. «Нэхъыжь теIущIы кIы-
пIэщ», «Нэхъыжь и нэмысрэ 
 нэхъыщIэ и насыпрэ» пса-
лъэжьхэми къагъэлъагъуэ нэ-
хъыжьыр хабзэм и къежьа-
пIэу, лъэпкъ напэу зэрыщы-
тыр, ар зылъытэ нэхъыщIэм и 
Iуэху фIы зэрыхъунур, насыпи 
къызэрыхудэкIуэнур.

ТЭРЧ щIыналъэм хиубыдэ 
ХьэпцIей жылэжьым щыпсэу 
Що джэнхэ я унагъуэшхуэр 
ящыщщ апхуэдэ фIыгъуэкIэ, 
 нэхъыжьыфIкIэ, Тхьэр зыхуэуп-
сахэм. Унагъуэм я анэ, анэшхуэ, 
гуащэ, гуащэшхуэ Щоджэн 
 Къарэщ (ар Чэримхэ япхъущ) 
быным, абыхэм къащIэува щIэб-
лэхэм я дунейр яхуэзыгъэнэхур, 
гъащIэр ящызыгъэпсынщIэр, 
яхуэ  зыгъэIэфIыр. Мы махуэхэм 
нэхъыжьыфIым хуагъэлъапIэ 
къы  щалъхуа и махуэшхуэр. 

ГъащIэ гъуэгуанэ кIыхь, куп-
щIафIэ, Iуэхугъуэ зэмылIэужьы-
гъуэ куэдкIэ гъэнщIа къызэпи-
чащ Къарэ. Ар 1934 гъэм и на-
къыгъэм ХьэпцIей къыщалъ-
хуащ. Ди къэралыр псэукIэщIэ 
мар дэхэм теуварэ совет хабзэ-
щIэхэм тету гъащIэр щиухуэ 
 лъэхъэнэти, щыщIэныгъэхэмрэ 
гу гъуехьхэмрэ мымащIэми, 
фIым щыгугъыу махуэщIэм пе-
жьэрэ ялэжьар яфIэмащIэу      
жэщ къатехъуэу гъэхэр зэкIэ-
лъагъакIуэрт цIыхубэм, къэкIуэ-
ну насыпым я гур хуэпабгъэу. 
Апхуэдэ дунейт зытетыр Къарэ 
пщащэ цIыкIури. Еджэным зи      
нэ къыхуикIыу ар зыублагъащIэ 
сабийт ар, Хэку зауэшхуэр къы-
щыхъеям щыгъуэ. Зэрыкъэралу 
зыхэхуа гузэвэгъуэр ягъэващ 
Чэримхэ я унагъуэми. Къари 
 хиубыдащ «зауэм и бынкIэ» зэ-
джа щIэблэм. 

Хэку зауэшхуэр иухыу къэра-
лым мамыр псэукIэр щызэт-
рауIэфIэжа нэужь, Къарэ, адрей 
я хьэблэ ныбжьыщIэхэми хуэ-
дэу, щеджащ жылэм дэт курыт 
школым. Пщащэ дахэу, зэкIужу 
къэхъуар балигъыпIэ иувэри, 
хъы джэбзыфIым зэрихабзэу, 
унагъуэ ихьащ. Абы щхьэгъусэ 
хуэхъуащ я къуажэм дэс Щоджэн-
хэ я щIалэхэм я нэхъыфI Хьэ-
мыщэ. Зэщхьэгъусэхэм унагъуэ 
дахэ яухуащ, зэгурыIуэрэ зэдэ-
Iуэжрэ илъу, пщIэрэ нэмысрэ 
щызекIуэу. 1953 гъэм унагъуэм 
къихъуащ тепыIэ ямыIэу псори 
зэжьа щыпэлъхур, Полинэ  зы-
фIаща хъыджэбз цIы кIур. Угъур-
лыуэ дунейм къытехьа пщащэ 
цIыкIум куэд дэ мыкIыу къы кIэ-
лъыкIуащ Хьэ мы щэрэ Къарэрэ 
зэдагъуэта адрей бынхэри: Ва-
лерэ, Кларэ, Зэлэдин, Аулэдин, 
Мухьэмэд сымэ. 

Тхьэшхуэр апхуэдэ фIыгъуэкIэ 
къахуэупсауэ къызыщыхъу зэщ-
хьэгъусэхэм бынхэр япIырт, гугъэ 
дахэхэмрэ хъуэпсапIэ нэхухэмрэ 
хагъэшу. Зи Iуэхухэр зэдэзыщIэ, 
зи гугъуехьхэри зэдэзыгуэш 
 зэщ хьэгъусэхэм я гугъапIэ псо-
ми зэгъусэу нэсыну Тхьэм иухатэ-
къым. Куэдри мысымэджауэ 1974 

Дунейм и нэху
Адэшхуэм
и лъэужь

БАХЪСЭН щIыналъэм хыхьэ Зеикъуэ адыгэ къуажэшхуэм 
къыщалъхуащ АбытIэ Зулхьэчим. Абы и адэ-анэхэу АбытIэхэ 
Мурадинрэ Чэбыхъанрэ (ар Ахъмэтхэ япхъут) бынитху яIащ: 
 Башир, Нуралий, Зулхьэчим, Шэмхьун, хъыджэбз закъуэ 
 Шамкъыз. Апхуэдэ бынунагъуэшхуэм къыхэкIа Зулъхьэчим 
 гуащIэдэкI лэжьыгъэм и гугъуагъыр, Iэпкълъэпкъым къекIуэ 
пщIэнтIэпсым и шыугъагъыр пасэу зыхищIащ. АтIэми ар 
 къыпикIуэтакъым гъащIэм къыпигъэтIылъ лъэпощхьэпохэм, 
абы и гугъуехьхэми зэрыпхыкIыфын къарурэ акъылкIэ 
Тхьэшхуэр къыдэIэпыкъуащ. 

Хэку  зауэшхуэр  къыщыхъеям   щыгъуэ, щIалэщIэр щы ла-
жьэрт Тырныауз вольфрам-молибден комбинатым, ехъулIэ-
ныгъэфIхэр зыIэригъэхьэу, щытхъу, фIыщIэ тхылъхэр къы-
хуагъэфащэу. Къэралыр щытыкIэ гугъум щихуэм, АбытIэм и 
лэжьэкIэфIым нэхъри зригъэубгъуащ. «Псори фронтым па-
пщIэ! Псори ТекIуэныгъэм папщIэ!» къыхуеджэныгъэхэм щIэ-
ту лажьэрт абы щыгъуэ зэрыкъэралу. АбытIэмрэ абы и ныб-
жьэгъухэмрэ махуэ къэс хагъахъуэрт рудауэ къыщIахым и куэ-
дагъым. Абыхэм нэсу къагурыIуэрт езыхэм я лэжьэкIэм куэд 
зэрелъытар. Бийр ди щIыналъэм гъунэгъу къыщыхуэхъум, ком-
бинатыр зэхуащIащ, и IэщIагъэлIхэр хуит ящIащ нэмыцэ зэ-
рыпхъуакIуэхэр здынэмыса, Кавказ адрыщIымкIэ щыIэ апхуэ-
дэ заводхэм я лэжьыгъэм щыпащэну. Зауэм кIуэну хуейхэри 
мымащIэу къахэкIащ бгым щылажьэхэм. Абыхэм яхэтт АбытIэ 
Зулхьэчими. 

Апхуэдэу, 1942 гъэм и жэпуэгъуэм АбытIэ Зулхьэчим зауэ 
 IэнатIэ псэзэпылъхьэпIэм пэрыуващ. Зэрылажьэм хуэдэ ды-
дэу, и къаруи, и гъащIи щымысхьу, зэуащ ар. ЯпэщIыкIэ ар 
пуле мётчикыу хэтащ Кавказ Ищхъэрэм бийхэм щапэщIэт        
1250-нэ фочауэ полкым. Зэзауэ гуащIэхэм хэту уIэгъэ хъури, 
уIэгъэщым щIэхуащ. И узыншагъэр ефIэкIуэжа нэужь, сэлэт 
хъыжьэр Белорус, Прибалтикэ фронтхэм щызэуащ, лIыгъэ 
 къигъэлъагъуэу. 1944 гъэм командованэм и унафэ хэхар игъэ-
защIэу, Зулхьэчим уIэгъэ хьэлъэ хъуащ, ауэ аргуэру (иджы 
 етхуанэ) абы и псэр къихъумащ Тхьэшхуэм. СССР-м и Совет 
 Нэхъыщхьэм и Президиумым и унафэкIэ 1944 гъэм и бадзэуэ-
гъуэм абы къратауэ щытащ «Хахуагъэм папщIэ» медалыр. А 
дамыгъэр зыхуагъэфащэр лIыгъэшхуэ къызыкъуэкI зауэлI-
хэрат.

Мазитхум нэскIэ уIэгъэщым щIэлъа нэужь, езыр щIэлъэ-
Iуами, фронтым Iуамыгъэхьэжу, АбытIэр унэм къагъэкIуэ - 
жащ. И узыншагъэр нэхъ зэтеувэжа нэужь, Зулхьэчим лъэIуат 
зэуапIэм игъэзэжыну, арщхьэкIэ аргуэру къыхуадакъым ар. 
Бийм зэтрикъута жылэм гъащIэр щызэтезыгъэувэжхэм яхы-
хьащ ар занщIэу. Къуажэ советым счетоводу щылажьэ пэт-    
ми, абы игури и псэри ТырныаузкIэ еIэрт. 1946 гъэм и гъатхэм 
Зулхьэчим пэрыувэжащ фIыуэ илъагъу и IэнатIэм. Лэжьэни 
щIидзэжащ, цIыхуитI-щым я планыр игъэзащIэу, и къаруи, и 
зэфIэкIи щымысхьу, и гъусэ адрей убрууакIуэхэри Iуэхум 
 тригъэгушхуэу, хузэщIигъэуIуэу. 1949 гъэм АбытIэ Зулхьэчим 
ехъулIэныгъэкIэ къиухащ техникэ щIэныгъэ щрагъэгъуэт инсти-
туту Свердловск дэтыр, «щIыщIагъ бгылъэ лэжьыгъэхэмкIэ 
мастер» цIэр иIэу рудникым къигъэзэжащ икIи щытхъушхуэхэр 
хуагъэфащэу лэжьащ.

Апхуэдэ лэжьыгъэфIым къыпэкIуа къэрал дамыгъэхэм 
ящыщщ «Металлургие щхъуэкIэплъыкIэм щекIуэкI социалист 
зэхьэзэхуэм и отличник» дамыгъэр, СССР-м металлургие 
 щхъуэкIэплъыкIэмкIэ и министрым и Iэ зыщIэлъ щыхьэт 
тхылъыр, Ленин орденыр - къэралым и дамыгъэ нэхъ лъапIэ 
дыдэр. Ар ягъэлъэгъуат «Социалист Лэжьыгъэм и ЛIыхъужь» 
цIэр къыфIащынуи. АбытIэ Зулхьэчим цIыхубэм я дзыхь къра-
гъэзри, хахауэ щытащ КъБАССР-м и Совет Нэхъыщхьэм и де-
путату. 

Жылагъуэм апхуэдэ пщIэшхуэ щызиIэ, цIыхугъэ инрэ 
зэфIэкIышхуэрэ зыбгъэдэлъ адыгэлIым унагъуэ дахи иухуат. 
Лэжьыгъэм щызыIэригъэхьа ехъулIэныгъэ лъагэхэм зыкIи 
япебдзых мыхъун хъугъуэфIыгъуэт ар зи нэхъыжь бынуна-
гъуэшхуэр. Зулхьэчимрэ абы щхьэгъусэ Хъадижэтрэ (ар Унэж-
хэ япхъут) унагъуэ насыпыфIэ икIи быныфIэ хъуат. Абыхэм зэ-
дагъуэтащ щIалихрэ зы хъыджэбзрэ: Заурбий, Аскэрбий, 
Ибрэхьим, Исмэхьил, Мухьэмэд (Исхьэкъ), Ахьмэд щIалэхэмрэ 
унагъуэм гулъытэшхуэ щызыгъуэту щыта, и анэкъилъхухэм 
 ноби ягъафIэ Гуащэгъагърэ. 

 ГъащIэм, быным яхуиIэ мурадхэмрэ хъуэпсапIэхэмрэ             
ящыщу куэдым хунэмысу, 1960 гъэм щэкIуэгъуэм и 14-м гуузу 
дунейм ехыжащ АбытIэр. ЗауэлI хахуэм, лэжьакIуэ псэе-
мыблэжым и бынхэр, абыхэм къащIэувэ щIэблэхэр мэпсэу, 
зыхэтым фIыкIэ къахэщу, куэдым щапхъэ яхуэхъуу, я адэм, 
адэшхуэм и фэеплъ нэхур сакъыу яхъумэу. Зулхьэчимрэ Хъа-
дижэтрэ я щIэблэ дахэр гъэ къэс хэтщ ТекIуэныгъэ Иным и 
 махуэшхуэм ирихьэлIэу иужьрей илъэсхэм къызэрагъэ -                      
пэщ «Полк уахътыншэ» пэкIум, я адэшхуэ лIыхъужьым и 
сурэтыр лъагэу яIыгъыу, абы зэрихьа лIыгъэхэм, зэфIиха Iуэху 
инхэм иригушхуэу. 

ТАМБИЙ Линэ. 

гъэм Хьэмыщэ дунейм ехыжащ. 
Дауи, ар гуауэшхуэт Щоджэнхэ я 
унагъуэм дежкIэ. ЩхьэтепIэн-
шэу, бынихыр зыхуей хуигъэзэн 
хуейуэ къэнат Къарэ, я жьауэр 
ящхьэщыкIат сабийхэми. Бали-
гъыпIэ иуварэ унагъуэ хъуауэ 
абыхэм яхэтыр Полинэ закъуэт. 
Быным я нэхъыщIэ Мухьэмэд 
илъэситхум иту арат… 

Гуауэр къыщытепсыхэм, Алы-
хьым къару къыхилъхьэри, и 
лъэр щIэмыхуу, и гур мыкIуэду 
псэуным пищащ Къарэ. Анэ 
 гумащIэм, унэгуащэ нэсым 
иджы гъащIэм щызыхуигъэу-
выж къалэн нэхъыщхьэхэм 
 ящыщт быныр зыхуей хуэгъэ зэ-
ныр, абыхэм гъэсэныгъэ нэс 
 ябгъэдэлъхьэныр. И щхьэгъусэр 
фIэкIуэда нэужь, дэтхэнэ анэми 
хуэдэу, Къарэ и дунейр ири-
хьэкIащ быным, абыхэм къы-
щIэхъуэ щIэблэм ятеубгъуауэ. 
Бы ным я къэхъугъуэ зэманым 
анэм и фэм дэкIар зыщIэр Алыхь 
закъуэращ. Абы и гъащIэм хэ-
тащ гугъуехькIэ гъэнщIа ма-
хуэхэри, жеиншэ жэщхэри, гуп-
сысэ хьэлъэхэм щызэщIиIыгъэ 
зэманхэри. 

А псоми пэлъэщащ Къарэ, 
Тхьэш  хуэм и IэмыркIэ. Нэхъыжь-
хэр и дэIэпыкъуэгъуу, Къарэ 
 хулъэкIащ быныр зэщIипIэн, 
 дэтхэнэми щIэныгъэрэ зэрып-
сэун IэщIагъэрэ яригъэгъуэтын, 
унагъуэ щхьэхуэу игъэтIысыжын. 
Бынхэм яхэтщ медицинэ лэжьа-
кIуи бухгалтери, егъэджакIуи 
 гъэсакIуи, нэгъуэщIхэри. 

Къарэ нобэ ирогуфIэ, иро-
гушхуэ и бынхэм, абыхэм я 
щIэблэхэм ящыщ дэтхэнэми я 
ехъулIэныгъэхэм, текIуэныгъэ 
цIы  кIухэм. Къыхэдгъэщынщи, 
нанэ, нанэшхуэ Iумахуэм къы-
щIэу ващ къуэрылъху- пхъу рылъ-

хуу 11. Абыхэм я быныжу сабий 11 
илъэгъуащ Къарэ. Анэм, 
анэшхуэм и гур хохъуэ и щIэблэр 
къызэхуэсыжарэ къепщIэкIауэ 
къыбгъэдэсу щилъа гъум деж. 
Щоджэнхэ благъэу ягъуэтахэри 
фIы защIэщи, абыи и псэр догу-
фIэ Къарэ. 

Къэрал гулъытэ лъагэ игъуэ-
тащ Къарэ и гугъуехьхэм. Бы-
ныфI зыпIа, щIэблэфI къы зы-
щIэува Щоджэн Къарэ къратащ 
«Анэ-лIыхъужь» къэрал дамы-
гъэ лъапIэр. А пщIэ лъагэм 
 щыгуфIыкIащ Къарэ и уна-
гъуэшхуэм исхэр, гурэ псэкIэ 
къыдаIыгъащ ар благъэхэмрэ 
Iыхьлыхэмри. 

- Зи ныбжьыр илъэс 90 ирикъу 
ди мамэ, нанэ, нанэшхуэм 
пщIэш хуэ худощI, фIыуэ до-
лъагъу. Ди нэхъыжьыфIым и 
ущиехэр лъапIэщ унагъуэм ис 
дэтхэнэм и дежкIи, дохъуэхъу 
узыншэу иджыри куэдрэ дяпэ 
итыну, быным, абыхэм я щIэб-
лэм я гуфIэгъуэ, насып илъа-
гъуну, - жеIэ Къарэ и нысэхэм 
ящыщ Заремэ. - Ди мамэ ды-
щэм хэлъ гуапагъэмрэ Iэдэба-
гъымрэ, малъхъэдисым хуэдэу, 
унагъуэр дызэрегъэбыдылIэ. Ар 
ящыщ гъащIэр къызэрып хуэуп-
сэфыну фIыгъуэхэм. 

Апхуэдэу и илъэс 90-м иро-
хьэлIэ Щоджэн Къарэ. Нэхъы-
жьыфIым къыдогуфIэ, къыдо-
гушхуэ и унагъуэшхуэр, и Iыхьлы-
хэр, благъэхэмрэ гъунэгъухэмрэ. 
Дэри дохъуэхъу бзылъхугъэ Iума-
хуэм. И бынхэм, и къуэрылъху-
пхъурылъхухэм я лъагъуныгъэ- 
рэ гулъытэрэ щымыщIэу и дэт-
хэнэ махуэри ирихьэкIыну, и 
щIэблэм я дунейр яхуигъэнэхуу 
куэдрэ псэуну ди гуапэщ. 

ЖЫЛАСЭ  Маритэ. 

Ди нэхъыжьыфIхэр

I2+Редактор нэхъыщхьэ
ЖЫЛАСЭ Заурбэч

Абы щыгъуэ дзэм къулыкъу щыс-
щIэрт, университет нэужьым армэм 
сраджауэ. Дагъыстэным щIыр щы-
хъейри къулейсызыгъэ зыкъом къа-
хуихьати, гузэвэгъуэ хэхуа цIыхухэм 
ядэIэпыкъуну кIуахэм ящыщт сэ сы-
зыхэхуа частри. Нэхъыбэу дызэ лэ-
жьыр ухуэныгъэ зэхэкъутахэр зэфIэ-
гъэу вэжынырт. Дауи, пхужыIэнутэ-
къым дызыхуей дыхуэзэу. Жэщым 
дыщыжеин дгъуэтрэ ерыскъыкIэ лей 
къыттемыхьэмэ, къэтлъыхъуэшхуи 
щы  Iэ тэкъым. Дыкъыщыдэхуэ тIэкIу-
хэм деж щхьэж и щхьэ зэрыхутегъэужт.

АПХУЭДЭУ здекIуэкIым, махуэ гуэ-
рым сэлэт гупыфI стадионым дашащ 
хабзэхъу мэхэм дыдагъэIэпыкъуну. Къы-
зэ ры щIэкIамкIэ, а махуэм Мэхъэчкъалэ 
къыщызэIуахынут щэнхабзэмрэ гъуаз-
джэмкIэ Урысейм и махуэхэр. Щхьэж и 
щытыпIэр дагъэлъагъуу стадионым  
дыхагуэша нэужь, куэдрэ зысплъыхьы-
нуи сыхунэмысу, зэуэ гу лъыстащ гуфIэ-
жу цIыху гупым ядэуэршэр Щомахуэ 
Амырхъан и нэгу угъурлым. Сыб-
гъэдыхьэри зыкъомрэ сыбгъэдэтащ гу 
къыслъимытэу. ИтIанэ, мы сэлэтри 
зыхуейр сыт жыхуиIэу, и нэр къыстриу-
быдэри, дзыхьмыщI-дзыхь мыщIу къы-
зэупщIащ: «Арсен, уэра мыр? Сыт мыбы 
щыпщIэр?» Псори зригъащIэри, тIэкIу-
рэ гупсыса нэужь, къызжиIащ: «Ди рес-
публикэм щыщу цIыхуищ дыкъэкIуэн  
хуеят мыбыи, зи Iуэху хуэхъуар си за-           
къуэщ. ТхьэмахуэкIэ дыщыIэнущи, 
ухуей  уэ щытмэ, ди делегацэм ухезгъэт-
хэнщи, ди гъусэу къэпкIухьынщ. Фи ко-
мандирхэм хуит укъащIыныр сэ си 
Iуэхущ». Апхуэдэ ухуэмей щыIэт? Арати, 
Амырхъан и фIыгъэкIэ ди республикэм 
и делегацэм сыкъыхэхутащ.

ХьэщIэхэм Дагъыстэныр къызэ-
хакIухьынут гуп-гупурэ гуэшауи, Амыр-
хъан езыр зыхэт гупым сыхригъэтхащ. 
Щхьэхуэ дыхъуа нэужь, слъагъухэр си 
фIэщ мыхъужу, сызыхэхуахэм сахо-
плъэ: Кажлаев Мурад, Френкель Ян, 
Барто Агния, Михалков Сергей, Гамза-
тов Расул … ДыздэкIуэнум дынэса 
нэужь, зи цIэ жаIэурэ сценэм къра-
шэхэри, махуэ къэс жыхуаIэм хуэдэу, зи 

Зэманым жьы хуэмыщI уэрэд

Ди газетым и къыкIэлъыкIуэ номерыр  къыщыдэкIынур накъыгъэм и 14-рщ

унэцIэ зэхэтх защIэт. Апхуэдиз цIыху 
цIэрыIуэр мыбы къызэрыщызэхуэсам, 
шэч хэмылъу, Гамзатовым и фIыщIи 
хэлът. УсакIуэшхуэ къудейтэкъым Ра-
сул, ныбжьэгъу и куэдт, жумартт, гу-
шыIэрейт, дэтхэнэ зыми фIыуэ зыкъри-
гъэлъагъуфу. Ар сэри мызэ-мытIэу си 
нэгу щIэкIат, тенджыз Iуфэм дачэ унэ 
тIэкIу щищIырти, сэлэтхэр дэIэпы-            
къуэгъу дызэрыхуэхъуам цIыхугъэ дызэ-
хуищIри.

Псори щыгъуазэт Расул Iэнэм пэ-
рысын зэримыжагъуэм. Мыр щытхэр 

дапщэщ жыпIэу бгъэщIагъуэрт. Ауэ ар 
фIыуэ зыцIыхухэм ящIэрт Расул 
нэхумыщым къэтэджурэ зэрылажьэр, 
цIыхухэм я лэжьакIуэ пэрыхьэгъуэм 
къэбгъуэтыжыну зэрыгугъур. «Ар сэ 
дэнэ щысщIэнт, - шхыдэрт Ян Френ-     
кель, Расул хуеплъэкIыурэ - и усэм уэрэд 
къыщыхэтщIыкIым фIыуэ дгъэ кIэщIын, 
зыгуэрхэри зэтхъуэкIын хуей хъуати, 
депсэлъэну, дыгурыIуэну къытхуэу-
быдыртэкъым. Насып диIэти, Расул и 
щэ хум зыгуэрым щыгъуазэ ды хуи-
щIащ».

А псалъэхэм иужькIэ, Расул къыпи-
дзыжынум хунимыгъэсу, композиторыр 
пианинэм бгъэдэтIысхьэрт, и Iэпхъуам-
бэ пIащэхэр мыпIащIэурэ клавишэхэм 
трикъузэрти, макъ зэпIэзэрыткIэ уэ рэ-
дыр иришажьэрт. А зэманым «Кърухэр» 
уэрэджыIакIуэ нэхъ цIэрыIуэ дыдэхэм 
ягъэзащIэу щIадзами, езы компози-
торым хуэдэу зыми хужымыIэу 
къыпфIэщIырт. КъедаIуэхэми Iэгуауэ 
зэпымыужкIэ къытрырагъэгъэзэжырт, 
абы иужькIэ утыкум къихьэнухэм къа-
лъымысыжынIауэ къыпфIигъэщIу.

Илъэс 50-м щIигъу блэкIащ абы лъан-
дэрэ. А зэманым къриубыдэу мызэ-
мытIэуи яужь сихьат «Кърухэр» адыгэб-
зэкIэ зэздзэкIыну. Ауэ икIэм зэи схунэ-
гъэсакъым. Иджыщ си мурадыр щызэз-
гъэхъулIэфар. КъызэхъулIауэ щытмэ.

ГАМЗАТОВ Расул

Кърухэр
КъысфIощIыр сэ зауаем къимыкIыжу
ЗэуапIэ губгъуэм къизынахэм псэр,
Уафэгум ихьэжауэ къру хужьу,
Нобэр къыздэсым я хэщIапIэу пшэр.

Уафэгум итщи лъагэу кърукIапсэр,
Блолъэт ешауэ, къаджэурэ блолъэт,
А макъым щэхуу кIэлъыджэжу

 ди псэр,
Псэхугъуэ дэри щIылъэм

 щыдмыгъуэт.

КъуэкIыпIэм хуокIуэр къаджэурэ
 кърухэр,

Пшэ хужьым хэкIуэдэжу макъ ешар,
Сэра къысфIэщIу ираджэжыр ахэм,
Топлъызэр си нэр кърухэм гъуэгу

 пхашам.

Зэгуэр къэсынщи сэри си ухыгъэр,
Кърухэм щIыгъуу уэгум сихьэжынщ.
ЩIым къытезнахэм къыфхуепсыну

 дыгъэр,
СылъаIуэурэ, си гъуэгум

 хэзгъэщIынщ.

ЗэзыдзэкIар  ДЖЭРЫДЖЭ  Арсенщ.

Мы тхыгъэр зытеухуар уэрэд 
жыIэныр зи псэм хэлъ, Налшык 
къалэм и курыт еджапIэ №33-м 
и 6-нэ классым щеджэ АфIэунэ 
Алимэщ. 

АФIЭУНЭХЭ я бынунагъуэш-
хуэм къихъуа хъыджэбз еплIанэм 
псэлъэн зэрыщIидзэу уэрэдым 
дихьэхащ. Илъэситху щрикъум 
ар иратащ уэрэд жыIэным хуэзы-
гъасэ Лий Иринэ. ЕгъэджакIуэм 
дэтхэнэ сабийми бгъэдыхьэкIэ 
щхьэхуэ къыхуегъуэтыф, и 
гъэсэнхэм ябгъэдэлъ зэфIэкIхэм 
зрегъэужь. Илъэсий хъуауэ Али-
мэ абы и деж макIуэ икIи урысей-
псо, дунейпсо зэпеуэ куэдым япэ 
увыпIэхэр къыщихьащ. Апхуэдэщ 
Москва («Твой голос»), Санкт-Пе-
тербург («Радуга талантов», 
«Вдохновение»), Налшык («Ше-
мякинская весна») щекIуэкIа 
зэхьэзэхуэхэр, нэ гъуэщIхэри. А 
зэпеуэхэм ящыщ зым Алимэ и 
зэфIэкIым гу къыщылъатэри, 
9-нэ классыр  къиухмэ, Гнесинхэ я 
цIэр зезыхьэ институтым щIэ-
тIысхьэну ирагъэблэгъащ. Къи-
щынэмыщIауэ, зэпэIэщIэу егъэ-
джакIуэ къыдэ лажьэу и зэфIэ-
кIым зригъэужьынуи къы хуа гъэ-
лъэгъуащ. 

«ЛIэужьыр бжьиблкIэ мауэ», - 
жаIэ. Алимэ и анэшхуэм и анэ 
Жубоевэ Марьям ГИТИС-р                   
къи ух   ри, театр актрисэу лэжьащ. 
Хэт ищIэрэ, арагъэнкIи мэхъу 
хъы джэбзым щапхъэ хуэхъуар. 
Алимэ урысыбзэкIэ, адыгэбзэ-

ТекIуэныгъэ Иныр къызэрахьрэ илъэс 79-рэ зэрырикъур 
ягъэлъапIэу кикбоксингымкIэ щIыналъэхэм я зэхьэзэхуэ 
 Невинномысск къалэм иджыблагъэ щекIуэкIащ. Абы хэтащ 
Къэбэрдей-Балъкъэрым, Къэрэшей-Шэрджэсым, Осетие 
Ищхъэрэ - Аланием, Краснодар, Ставрополь крайхэм, Къал-
мыкъым я спортсмену 500-м щIигъу.

«ТЕКIУЭНЫГЪЭМ и Кубок» фIэщыгъэр зэрихьэу екIуэкIа а 
зэхьэзэхуэм Къэбэрдей-Балъкъэрым и командэм гупхэм я зэ-
пеуэм етIуанэ увыпIэр къыщихьащ. Ди спортсменхэм дыщэ ме-
далу 28-рэ, дыжьыну 16, домбеякъыу 15 къахьащ.

Командэм и тренерхэр Апажэ Рашид, Шашэ Арсен, БецIыкIу 
Ибрэхьим, Пэрыт Альберт, Куэшмэнхэ Рустамрэ Иналрэ сымэщ.

Мыдрейуэ, Урысейм кикбоксингымкIэ пашэныгъэр къыщы-
хьыным хуэунэтIа зэхьэзэхуэу накъыгъэм и 17-м Каспийск къа-
лэм щекIуэкIынум Къэбэрдей-Балъкъэрым и командэ къыхэ-
хам хэту цIыху 39-м зыкъыщагъэлъэгъуэнущ.

БАТОКЪУЭ  Албэч.

кIэ, балъкъэрыбзэкIэ, куржыб-
зэкIэ, инджылызыбзэкIэ, фран-
джыбзэкIэ егъэзащIэ уэрэдхэр. 
Уэрэд жы Iэным къыдэкIуэу, Али-
мэ художественнэ гимнасти-             
кэми зы хуегъасэ. Биологие дер-
сыр зы хилъхьэ щымыIэу фIыуэ 
елъагъу икIи абы ехъулIэны-
гъэхэр къыщегъэлъагъуэ. Еджа-
пIэ нэу жьым дохутыр IэщIагъэм 
хуе джэну и мурадщи, Тхьэм 
къыхузэпищэ!

АфIэунэ Алимэ мэкъуауэгъуэм 
и пэхэм Истамбыл зэрыкIуэнум 
зыхуегъэхьэзыр, абы щекIуэкIы-
ну зэпеуэм пхыкIащи. Алимэ и за-
къуэщ Урысейм и цIэкIэ ира-
гъэблэгъар, зэпеуэм ягъэхьа ви-
деохэм еплъа нэужь. Шэч къыте-
тхьэркъым ди хэкуэгъу хъыджэбз 
цIыкIум уэрэд жыIэным щиIэ 
зэфIэкIхэр абы къызэрыща-
лъытэнум. 

ТЕКIУЖЬ Заретэ.

Куэдым хуэIэзэщ Алимэ


